
1. INNGANGUR 

1.1 Lýsing verkefnis. 
Norðurál hyggst stækka álver sitt á Grundartanga.  Áætlað er að ársframleiðsla 
álversins að stækkun lokinni verði allt að 300.000 tonn. Tímasetning stækkana og 
framleiðslugeta álversins munu ráðast af  niðurstöðum samninga um afhendingu 
raforku.  
 
Norðurál rekur 90.000 tonna álver á Grundartanga en er með starfsleyfi fyrir allt að 
180.000 tonna ársframleiðslu. Gildistími starfsleyfisins er 10 ár frá því starfsemi hefst 
í kerskála, sem var í júní 1998. Í starfsleyfinu kemur fram að gert sé ráð fyrir að 
álverið verði byggt í þremur áföngum 60.000, 30.000 og 90.000 tonn á ári. Í 
starfsleyfi kemur einnig fram að til þess að heimilt sé að ráðast í síðari áfanga 
álversins þurfi að vera ljóst að forsendur og áætlanir varðandi mengun standist. Í ljósi 
þessa ákvæðis og á grundvelli þeirra rannsókna sem gerðar hafa verið, frá því áður en 
rekstur álversins hófst og á rekstrartíma þess, féllst Hollustuvernd ríkisins 
athugasemdalaust á stækkun álversins úr 60.000 í 90.000 tonn.  Fyrirhugað er að bæta 
við kerskálum fyrir sem  samsvarar 150.000 tonna ársframleiðslu miðað við áþekka 
framleiðslutækni og nú er notuð.  Einnig er gert ráð fyrir því að vegna framþróunar í 
tækni verði hægt að auka framleiðslugetu bæði í núverandi skálum sem og í nýjum 
kerskálum þannig að heildarframleiðsla nái allt að 300.000 tonnum sem lengri tíma 
markmið.  Áfangaskipting er háð afhendingu orku.  Stefnt er að því að unnt verði að 
auka framleiðsluna um 90.000 tonn á ári haustið 2004 og um 60.000 tonn á ári til 
viðbótar haustið 2005.  Frekari framleiðsluaukning með auknum straumi á kerum 
fylgir svo smám saman í kjölfarið.  
 
Helstu mannvirki stækkunarinnar eru nýr kerskáli, súrálssíló við höfn, stækkun 
annarra þjónustubygginga, stækkun steypuskála og hreinsivirki.   
 
Stefnt er að því að hefja framkvæmdir við 3ja áfanga álversins fljótlega eftir að mati á 
umhverfisáhrifum er lokið.  Framkvæmdatími er áætlaður u.þ.b. 3 ár.  
 
Norðurál er framkvæmdaraðili verksins, eigandi álversins og rekstraraðili.  Fyrirtækið 
er í eigu Columbia Ventures Corporation (CVC), með höfuðstöðvar í Vancouver í 
Washingtonfylki í Bandaríkjunum.  Fyrirtækið sem var stofnað árið 1987, er í eigu 
Kenneth D. Peterson jr.   
Árið 1995 tók CVC ákvörðun um að reisa nýtt álver og árið 1996 var því valinn 
staður á Íslandi.  Framkvæmdir hófust árið 1997 að afloknum samningum.  
Framleiðsla áls hófst í júní 1998 með 60.000 tonna ársframleiðslu, en stækkun í 
90.000 tonn lauk sumarið 2001, en starfsleyfi er fyrir 180.000 tonna framleiðslu.  
 
Iðnaðarsvæðið á Grundartanga hefur um langt skeið verið skipulagt sem slíkt.  
Aðalskipulagsuppdráttur af járnblendiverksmiðjunni á Grundartanga var staðfestur 
árið 1975.  Svæðið er í tveimur sveitarfélögum, vestari hlutinn í Skilmannahreppi og 
eystri hlutinn í Hvalfjarðarstrandarhreppi.  Heildarstærð svæðisins er um 478 ha 
samkvæmt aðalskipulagi 1996.  Breytingar voru auglýstar í september árið 2000  á 
aðalskipulagi iðnaðarsvæðisins á Grundartanga 1997-2017.  Í þeim breytingum er 
strandlínan meðfram iðnaðarsvæðinu skilgreind sem hafnarsvæði, lóð Íslenska 
járnblendifélagsins stækkuð, svo og sjódælistöð Norðuráls bætt við. Í kjölfar 
samþykktar á því aðalskipulagi var  gerð breyting á  deiliskipulagi hafnarsvæðisins á 

Grundartanga til samræmis við breytingar á aðalskipulagi m.a. vegna tilkomu 
sjódælistöðvar.1   
 
Stefnt er að því að hefja byggingaframkvæmdir við stækkun álversins árið 2003 og 
framkvæmdatími er áætlaður 3 ár.  Mannaflaþörf á framkvæmdatíma er áætluð um 
570 manns þegar mest verður. Áætlaður fjöldi starfsmanna miðað við allt að 300.000 
tonna álver er 500-650 starfsmenn. 
 

1.2 Athugunarsvæði 
Það svæði sem umfjöllunin nær til er í um 50 km radíus frá iðnaðarsvæðinu á 
Grundartanga, en sú vegalengd er talin innan viðmiðunarmarka þegar um ræðir 
fjarlægð til atvinnusóknar. 
Undir þetta svæði falla Borgarfjarðarsýsla og Mýrasýsla.  Til Borgarfjarðarsýslu 
teljast Hvalfjarðarstrandarhreppur og Skilmannahreppur, Akranes, Innri 
Akraneshreppur, Skorradalshreppur, Borgarfjarðarsveit og Leirár- og Melahreppur.  
Til Mýrarsýslu teljast Borgarbyggð og Hvítársíðuhreppur.   
Tveir megin þéttbýliskjarnar eru á umræddu svæði sem eru Akranes í um 14 km 
fjarlægð frá iðnaðarsvæðinu og Borgarnes sem er í um 28 km fjarlægð.  
Svæði sem hér um ræðir er skoðað sérstaklega sökum þess að frá því koma flestir 
starfsmenn álversins eða á bilinu 80-85% starfsmanna. Að lokinni stækkun álversins 
er áætlað að starfsmenn fyrirtækisins verði á bilinu 500-650 talsins.  Miðað við 
núverandi starfsemi má gera ráð fyrir að á bilinu 300-400 starfsmenn til viðbótar muni 
koma frá umræddu svæði.  
 
Höfuðborgarsvæðið er innan þessa áhrifasvæðis miðað við 50 km vinnusóknar radíus, 
í um 47 km fjarlægð frá iðnaðarsvæðinu og Mosfellsbær í um 38 km fjarlægð, en um 
16% af starfsfólki álversins er frá þessu svæði.  Kjósarhreppur er innan 
atvinnusóknarsvæðis álversins og þar bjuggu 140 samkvæmt bráðabirgðatölum  
Hagstofunnar frá 1.desember 2001.  Kjalarnes er hluti af Reykjavík og þar voru 
tæplega 700 íbúar skráðir með lögheimili árið 2001.  Íbúðabyggðin á Kjalarnesi er 
einungis í um 15 mínútna fjarlægð frá iðnarsvæðinu á Grundartanga eftir tilkomu 
Hvalfjarðarganganna og ekki ólíklegt að íbúum komi til með að fjölga þar í tengslum 
við aukin umsvif á Grundartanga. Ekki verður farið út í sérstaka umfjöllun á 
höfuðborgarsvæðinu þ.e. Reykjavík og nágrannabæjum, heldur athyglinni beint að 
þeim sem smærri eru og kunna að verða fyrir áhrifum.  
 
Þéttbýlismyndun hefur orðið til í kringum Viðskiptaháskólann á Bifröst annarsvegar 
og Búnaðarháskólann á Hvanneyri hinsvegar.  Einnig er þéttbýliskjarni í Reykholti  
og að Kleppjárnsreykjum en um 69 km eru frá Reykholti að iðnaðarsvæðinu á 
Grundartanga og um 69 km frá Kleppjárnsreykjum.  Fjarlægðin frá Bifröst að 
iðnaðarsvæðinu á Grundartanga er um 60 km, en um 30 km eru frá Hvanneyri.  
Atvinnustarfsemi þessara þéttbýliskjarna er að mestu leiti bundin við mennta-
stofnanirnar á einhvern hátt.  Ekki er þó ólíklegt að einhver atvinnusókn verði frá 
þessum stöðum í álveri Norðuráls, einkum ef um vaktavinnu er að ræða, en almennt er 
talið að einstaklingar séu frekar tilbúnir til að keyra um lengri veg en ella ef um 
vaktavinnu er að ræða enda oftast löng og góð frí inn á milli. 
 

                                                           
1 Bréf, Magnús H. Ólafsson arkitekt  

1.3 Markmið skýrslu 
Megin markmið skýrslunnar er að kanna samfélagslegar aðstæður á fyrirhuguðu 
áhrifasvæði vegna stækkunar álvers Norðuráls á Grundartanga.  Athugunin nær til 
þess svæðis sem talað er um hér að framan en íbúar í Mýra- og Borgarfjarðarsýslum 
eru rúmlega 9400.  Í Kjósarhreppi búa um 140 , á Kjalarnesi búa um 700 manns og í 
Mosfellsbæ bjuggu 1. desember 2001 um 6310 manns.  Atvinnusóknarsvæði álversins 
er þó mun stærra vegna nálægðar við höfuðborgarsvæðið en á stór 
Reykjavíkursvæðinu bjuggu 1. desember 2001 alls 171.580 manns.  
 
Skýrsla þessi um mat á samfélagslegum áhrifum vegna fyrirhugaðrar stækkunar álvers 
Norðuráls er unnin út frá þeim  upplýsingum um samfélag og mannlíf á áhrifasvæði 
álversins sem aflað hefur verðið, auk upplýsinga sem þegar liggja fyrir varðandi 
stækkun fyrirtækisins.  Megin markmið skýrslunnar er að varpa ljósi á þau áhrif sem 
kunna að verða á Vesturlandi við stækkun álversins. Samráð var haft við sveitarfélög 
á svæðinu auk þess sem leitað var upplýsinga bæði munnlega og skriflega hjá fjölda 
fyrirtækja og stofnana bæði á svæðinu og utan þess. 

Mynd 1 Mynd af atvinnusóknarsvæði álversins . 

1.4 Aðferðafræði 
Sú aðferð sem notuð er við gerð þessar skýrslu byggist fyrst og fremst á 
upplýsingaöflun um svæðið, viðtölum og bréfaskriftum við helstu forráðamenn 
sveitarfélaga og atvinnurekendur.  Einnig liggur til grundvallar sú vitneska sem fyrir 
liggur um starfsemi Norðuráls eins og hún er í dag auk upplýsinga um fyrirhugaða 
stækkun fyrirtækisins.  Umfjöllunin byggist því að miklu leiti á þeim upplýsingum og 
þeirri reynslu sem skapast hefur af starfseminni. 
 

1.5 Innihald skýrslunnar  
Í skýrslu þessari er gerð grein fyrir þeim samfélagslegu áhrifum sem kunna að verða á 
Vesturlandi við stækkun álvers Norðuráls á Grundartanga.  
 
Fyrsti hlutinn er inngangur þar sem fyrirhuguðu verkefni á Grundartanga er lýst, auk 
þess sem athugunarsvæðið er skilgreint. 
 
Í öðrum hluta er fjallað ítarlega um umrætt áhrifasvæði á Vesturlandi, gerð grein fyrir 
samfélagslegum þáttum svæðisins eins og íbúaþróun, þeirri þjónustu sem svæðið 
býður uppá, bæði opinberri þjónustu og einkaþjónustu, húsnæðismálum og 
atvinnumálum.  Athyglinni verður beint bæði að þéttbýliskjörnunum tveimur sem og 
dreifbýlinu á svæðinu.  Atvinnulíf og þjónusta sveitarfélaganna er tíunduð en auk þess 
almennt mannlíf og afþreying.  
 
Í þriðja hluta skýrslunnar er fjallað um vinnuaflsþörf vegna fyrirhugaðrar stækkunar 
álversins auk þess sem fjallað verður um þá þætti sem lámarka áhrif á það atvinnulíf 
sem fyrir er.  Komið verður inn á viðtöl við atvinnurekendur á svæðinu og viðhorf 
þeirra til fyrirhugaðra framkvæmda.  Fjallað verður um þann mannafla sem 
framkvæmdin kallar á, bæði á uppbyggingartíma og rekstrartíma, og möguleikum 
svæðisins til að bregðast við væntanlegri fólksfjölgun í kjölfar frekari 
atvinnuuppbyggingar.    
 
Í fjórði hluta skýrslunnar er samantekt á helstu niðurstöðum en auk þess er fjallað um 
mótvægisaðgerðir sem hægt er að grípa til af ríki, sveitarfélögum og 
framkvæmdaraðila ef með þarf. 
 
 
2. VESTURLAND–LÝSING Á SAMFÉLAGSLEGUM ÞÁTTUM 

2.1 Inngangur 
Akranes. 
Akranes er rótgróinn bær sem á sér langa sögu sem sjávarútvegs- og verslunarbær.  
Árið 1864 varð Akranes löggiltur verslunarstaður sem þjónaði aðallega Akranesi og 
sveitunum í kring. Bærinn fékk kaupstaðarréttindi árið 1975.  Árið 1958 var ákveðið 
að reisa sementsverksmiðju á Akranesi og þar með var þriðja stoð atvinnulífsins styrkt 
á svæðinu.  Í lok áttunda áratugarins tók Járnblendiverksmiðjan á Grundartanga til 
starfa og nú árið 1998 hóf álver Norðuráls starfssemi sína á Grundartanga með 60.000 
tonna ársframleiðslu á áli.  Akranes hefur þróast sem miðstöð verslunar og iðnaðar á 



 9

Vesturlandi, og eru íbúar þar 5517  miðað við bráðabirgðatölur frá Hagstofunni frá 
1.desember 2001, 2832 karlar og 2685 konur.1   
 
Á Akranesi eru ýmsar þjónustustofnanir sem þjóna öllum landshlutanum og má þar 
nefna Fjölbrautaskóla Vesturlands, sem rekinn er af Menntamálaráðuneytinu og 
sveitarfélögum á svæðinu og sjúkrahúsið á staðnum, sem rekið er af 
Heilbrigðisstofnun Vesturlands. Landmælingar Íslands voru fluttar til Akraness frá 
Reykjavík árið 1997 og til þeirra er sótt þjónusta af öllu landinu.  Töluverð verslun er 
á Akranesi og smávöruverslanir af ýmsum toga eru þar starfandi. Þrjár 
matvöruverslanir eru reknar á Akranesi en þar að auki er þar ýmis þjónusta á vegum 
sveitarfélagsins eins og t.d. dvalarheimili fyrir aldraða, tveir grunnskólar, þrír 
leikskólar og sorphirða.  Skjalasafn er rekið á Akranesi og þar er kvikmyndahús. 2  
 
Stór og öflug fyrirtæki eru rekin á staðnum og má þar nefna sjávarútvegsfyrirtækið 
Harald Böðvarsson, með um 300 manns í vinnu, Sementsverksmiðjuna með um 65 
starfsmenn og Sjúkrahúsið með um 270 starfsmenn.  Auk þessara fyrirtækja eru rekin 
stór og öflug fyrirtæki á Grundartanga sem eru Íslenska Járnblendifélagið með um 
160 manns í vinnu og Norðurál með rúmlega 200 starfsmenn.  Iðnaðarsvæðið á 
Grundartanga er í Hvalfjarðarstrandahreppi og Skilmannahreppi, en flestir starfsmenn 
þessara fyrirtækja koma frá Akranesi og sveitunum þar í kring. 3  
 
Ýmiskonar smáiðnaður er stundaður á Akranesi auk verslunar og þjónustu.  Iðnaður er 
vaxandi þáttur í atvinnulífi svæðisins og ýmislegt bendir til að atvinnustarfsemi tengd 
iðnaði muni eflast í framtíðinni.  Segja má að atvinnulíf á Akranesi sé fjölbreytt þar 
sem sjávarútvegur, iðnaður, verslun og þjónusta standi styrkum fótum.  
 
Borgarnes. 
Borgarnes á sér eins og Akranes töluvert langa sögu sem þéttbýliskjarni.  Í dag er 
Borgarnes hluti af Borgarbyggð sem samanstendur af sex hreppum.  Árið 1994 
sameinuðust sveitarfélögin Hraunhreppur, Borgarnesbær, Norðurárdalshreppur og 
Stafholtstunguhreppur í Borgarbyggð og fjórum árum seinna bættust þrjú sveitarfélög 
í hópinn, Álftaneshreppur, Borgarhreppur og Þverárhlíðarhreppur. Íbúar 
Borgarbyggðar töldu samkvæmt bráðabirgðaupplýsingum frá Hagstofunni 1.desember 
2001, 2523 , þar af 1306  karlar og 1217 konur. 4 Í Borgarbyggð eru tveir grunnskólar, 
annar í Borgarnesi og hinn að Varmalandi, en hann þjónar börnum af öðrum svæðum í 
Mýrarsýslu en Borgarnesi.  Á Bifröst er viðskiptaháskóli og Borgarbyggð er aðili að 
Fjölbrautaskóla Vesturlands á Akranesi.  Á Hvanneyri er Búnaðarskóli og þar er 
einnig Búvísindadeild á háskólastigi.  Í Borgarnesi er heilsugæslustöð og 
dvalarheimili fyrir aldraða.  Héraðsdýralæknir Mýrasýslu hefur aðsetur í Borgarnesi 
svo og Héraðsdómur Vesturlands og Framleiðnisjóður Landbúnaðarins.  Þar er einnig 
flest önnur almenn þjónusta, bankar, verslanir o.fl.  Þar er einnig staðsett 
Ferðaskrifstofa Vesturlands.5   
 

                                                           
1 Hagstofa.is  
2 akranes.is 
3 Munnlegar heimildir, Guðmundur Páll Jónsson HB, Tómas Runólfsson Sementsverksmiðjunni og 
Sigurður Sigurðsson Íslenska Járnblendifélaginu 
4 hagstofa.is  
5 borgarbyggd.is  

Undanfarin 10-15 ár hefur landbúnaður dregist töluvert saman en er samt sem áður 
stærsta atvinnugreinin í dreifbýlinu í kringum Borgarnes  
 
Iðnaður er nokkuð fjölbreyttur á svæðinu og má þar nefna matvælafyrirtækið 
Eðalfisk. Öflug fyrirtæki í byggingariðnaði eru í Borgarnesi og má þar nefna 
fyrirtækin Loftorku og Vírnet.  Verslunarmiðstöð er í Borgarnesi í eigu Kaupfélags 
Borgnesinga, Samvinnulífeyrissjóðsins og Olís, en þar er fjölda verslana og 
þjónustufyrirtækja að finna.  Þjónusta ýmiskonar fer vaxandi og má aðallega merkja 
það í aukinni verslun sem þjónustar ferðafólk og sumarhúsafólk, en sumarhúsabyggð 
hefur aukist mikið á undanförnum árum.  Má það að einhverju leiti rekja til tilkomu 
Hvalfjarðarganga sem styttu vegalengdina frá höfuðborgarsvæðinu umtalsvert.  Í 
þessum hluta Vesturlands er hlutfall fiskveiða- og fiskvinnslu óverulegt af 
heildaratvinnu svæðisins og hafnaraðstaða ekki eins og best verður á kosið.  
Sveitarfélagið er hins vegar einn af eigendum Grundartangahafnar. 1  
 
Dreifbýli á Vesturlandi. 
Í dreifbýli á áhrifasvæði álversins á Grundartanga voru íbúar 1384 samkvæmt 
bráðabirgðatölum Hagstofunnar frá  1. desember 2001. Til dreifbýlis teljast 
Hvalfjarðastrandarhreppur, Skilmannahreppur, Innri Akraneshreppur, Leirár- og 
Melahreppur, Skorradalshreppur, Borgarfjarðarsveit og Hvítársíðuhreppur.  
Iðnaðarlóðin á Grundartanga tilheyrir Skilmannahreppi og Hvalfjarðarstrandarhreppi, 
en í þessum hreppum bjuggu 1.desember  2001 samkvæmt sömu upplýsingum  alls 
um  303 íbúar. Í Skilmannahreppi hefur orðið til lítill þéttbýliskjarni, Melahverfi með 
um 20 byggðum lóðum, en öll þjónusta er sótt til  Akraness, utan leikskóla sem þar er 
risinn með rými fyrir um 30 börn. Í Hvalfjarðarstrandarhreppi hefur risið íbúðakjarni 
sem hefur fengið nafnið Hlíðarbær.  Þar eru nú 14 óbyggðar lóðir og við gerð 
aðalskipulags hreppsins er gert ráð fyrir aukinni byggingu íbúðahúsnæðis.   
 
Í sveitinni umhverfis iðnaðarsvæðið er stundaður landbúnaður þó mismikill eftir 
jörðum.  Mest hefur verið búið með sauðfé og nautpening, en hin síðari ár hafa 
nokkrar jarðir farið í eyði sem bújarðir, en í kjölfarið hefur önnur atvinna orðið meira 
áberandi ýmist  með eða án búskapar.  Þrjár jarðir í Hvalfjarðarstrandarhreppi eru að 
hluta eða öllu leyti í innan við 2 km fjarlægð frá iðnaðarsvæðinu á Grundartanga.  Það 
eru Katanes, Eystra-Miðfell I og II og Kalastaðakot.  Í Skilmannahreppi eru að hluta 
eða öllu leyti átta jarðir innan sömu fjarlægðar.  Á Galtarholti er einkum stunduð 
mjólkurframleiðsla en blandaður búskapur er á Galtarlæk.  Ábúendur á Lambhaga, 
Ytri Galtarvík og Fellsenda stunda sauðfjárbúskap og einhverja hrossarækt samhliða 
annarri atvinnu.  Klafastaðir og Stóra-Fellsöxl eru í eyði og Mörk er í eigu Íslenska 
Járnblendifélagsins.  Tún í landi Stóru-Fellsaxlar eru nýtt að hluta af bændum í 
sveitinni.  Alls eru í Mýrar- og Borgarfjarðarsýslu 306 jarðir í ábúð og ábúendur alls 
325.  Meðalaldur bænda á svæðinu er 52 ár. 2 
 

2.2 Íbúaþróun. 
Eins og fram kemur hér að framan þá hefur sveitarfélögum á Vesturlandi fækkað 
töluvert undanfarin ár eins og annarsstaðar á landinu í kjölfar sameininga sveitarfélaga 
árin 1994 og 1998. 

                                                           
1 Jaðarbyggðir á Vesturlandi bls. 10,19 
2 Rannsóknarstofnun Landbúnaðarins, Guðlaug Eyþórsdóttir 

Á umræddu áhrifasvæði á Vesturlandi bjuggu samkvæmt upplýsingum Hagstofunnar 
1.desember 2001 alls um 9424  og hefur fjölgað frá 1996 um 563  eða um tæp 6%. 
Þegar skoðaðar eru tölur um búferlaflutninga á landinu í heild á undanförnum árum, 
kemur í ljós að mest hefur fjölgunin orðið á höfuðborgarsvæðinu. Vesturland er eitt 
þriggja landssvæða, fyrir utan höfuðborgarsvæðið, sem hefur jákvæða íbúaþróun á 
undanförnum árum.  1 
Árið 1971 voru íbúar á umræddu áhrifasvæði á Vesturlandi 7828 og fjölgaði allt til 
ársins 1983 um 1577 íbúa, í 9405, eða um rúm 20%.  Árið 1979 tók 
Járnblendiverksmiðjan til starfa og í kjölfarið fjölgaði íbúum á svæðinu töluvert, en 
fyrir var Sementsverksmiðjan sem segja má að hafi skotið rótum undir iðnað á 
svæðinu. Hún tók til starfa árið 1958 og fjölgaði Akurnesingum um 1000 manns frá 
1952 til 1959, eða um 50% og er þessi gríðarlega fjölgun rakin til þeirra framkvæmda 
sem stóðu þá yfir vegna Sementsverksmiðjunnar. 2 
 
Á árunum 1984-1990 má segja að um ákveðið stöðnunartímabil  hafi verið  að ræða á 
umræddu áhrifasvæði, þar sem sveiflur einkennast af því að fólki er ýmist að fjölga 
eða fækka á milli ára á þessu tímabili.  Frá árinu 1991 til ársins 1996 fækkaði íbúum 
Vesturlands hins vegar um 313 úr 9174 í 8861 eða um 3,5 %, en hefur frá árinu 1997 
verið að fjölga aftur jafnt og þétt og eru í dag 9424, en fjölgunin nemur tæpum 6% frá 
þeim tíma.   
 
Má því segja að um fjögur tímabil í íbúaþróun sé að ræða frá því um 1970 á þessu 
svæði, en töluvert  vaxtaskeið á sér stað frá um 1971 – 1983,  þar sem íbúum fjölgaði 
á svæðinu um 1577 manns.  Hægt er að tala um stöðnunartímabil frá 1984 – 1990 þar 
sem íbúatala svæðisins sveiflaðist örlítið á milli ára, en á árunum 1991-1996 má tala 
um samdráttarskeið í íbúaþróun svæðisins þar sem íbúum fækkaði um 313 manns. 
Annað vaxtaskeið hefst svo árið 1997, en þá fór íbúum á Vesturlandi aftur að fjölga 
og stendur það tímabil enn og lítið bendir til þess að íbúum sé að fækka á þessu svæði, 
því samkvæmt bráðabirgðatölum frá Hagstofunni fluttu til svæðisins 30  umfram 
brottflutta árið 2001. Þess skal þó geta að mesta vaxtaskeið sem Vesturland gekk í 
gegnum var í tengslum við uppbyggingu Sementsverksmiðjunnar á árunum 1952-
1959, þegar íbúum Akraness fjölgaði um 1000 manns, eins og áður hefur komið fram.   
  
Íbúaþróun á svæðinu hefur verið svipuð á milli svæða, þó svo sveiflur hafi verið meiri 
í sveitum en í þéttbýli.  Þó má segja að sveiflur í íbúaþróun á Akranesi séu töluverðar 
og iðulega í tengslum við atvinnuuppbyggingu í eða við svæðið.  Akurnesingar hafa 
til að mynda aldrei verið fleiri en þeir eru í dag, en árið 1988 bjuggu þar 5400 manns, 
eftir mikið vaxtaskeið í kjölfar járnblendiverksmiðjunnar.  Í Borgarbyggð hefur 
íbúaþróunin ekki verið eins sveiflukennd, en þar bjuggu  flestir árið 1984 eða 2545 en 
íbúum tók að fækka eftir það.   
 
 
 
 
 
 
 
 
                                                           
1 Byggðastofnun 
2 Bréf, Gísli Gíslason, Byggðastofnun 

Tafla 1 

Íbúaþróun á atvinnusóknarsvæði Norðuráls

Búferlaflutningar 
Það hefur einkennt búferlaflutninga á Íslandi að fólk flytji úr sveit í borg eða úr minna 
þéttbýli í stærra þéttbýli.  Í Bretlandi, Bandaríkjunum og á hinum Norðurlöndunum 
hefur þróun fólksflutninga hins vegar verið sú að flytja úr stærra þéttbýli í minna 
þéttbýli.  Þróun upplýsingasamfélaga virðist vera í þá átt að fólk vilji vera á minni 
stöðum laust við amstur og eril stórborga þar sem önnur gildi ráða ríkjum.   
Það sem einkenndi búferlaflutninga iðnríkjasamfélaga var flutningur fólks út sveitum 
í bæi og borgir, en flutningar fólks á tímum upplýsingasamfélaga virðast hafa annað 
mynstur.  Á Íslandi hafa fólksflutningar einkennst af flutningum úr sveitum og bæjum 
til höfuðborgarsvæðisins.  Flestir sem flytja búferlum eru á aldrinum 20-35 ára, eru að 
hefja búskap og jafnvel farin að eignast börn en hafa sjaldnast fjárfest í húsnæði.  
Konur á Íslandi flytja meira af landsbyggðinni og tengist það aukinni menntun kvenna 
og atvinnuþátttöku þeirra. 1     
 
Tölur um búferlaflutninga sýna að á árunum 1980-1996 fluttu 1533 fleiri frá umræddu 
áhrifasvæði en til þess. Það eru að meðaltali um 90 manns á ári.  Frá árinu 1997-2001 
hefur íbúaþróun á svæðinu í kring um iðnaðarsvæðið á Grundartanga hinsvegar snúist 
við, en á þessu tímabili fluttu 188 umfram brottflutta til Akraness og 16 umfram 
brottflutta til Borgarbyggðar.  Fólksfækkun heldur hinsvegar áfram í sveitum.  
 
Aldursdreifing. 
Þegar aldurssamsetning Íslendinga er skoðuð má almennt segja að um sé að ræða 
unga þjóð sem fer fjölgandi.  Fjöldi í yngstu árgöngunum endurspeglar fjölda kvenna 
á barneignaraldri og líkurnar á því að þær eigi börn.  Einnig sést að konur lifa lengur 
en karlar því þær eru fleiri í öllum aldursflokkum eldri en 62 ára, þrátt fyrir að fleiri 
sveinbörn fæðist en meybörn. Þá hafa dánarlíkur einnig breyst á undanförnum 
áratugum.2   
 
                                                           
1 bygg.is Búseta á Íslandi – Rannsókn á orsökum búferlaflutninga 
2 Aldurssamsetning þjóðarinnar og byggðaþróun, Sigurður Guðmundsson 

Þegar litið er á aldursskiptingu nágrannalandanna kemur í ljós að þær eru verulega 
frábrugðnar okkur.  Þær endurspegla mun minni fólksfjölgun en hér hefur tíðkast og 
það er raunar svo að hún stafar öll af aðflutningi fólks frá öðrum löndum.  Þar eru 
hælisleitendur eða flóttamenn fyrirferðamestir og þeir standa fyrir þeirri íbúafjölgun 
sem yfirleitt hefur orðið í þessum löndum.  
 
Það má segja að eftirfarandi einkenni aldursskiptingu íbúanna á umræddu áhrifasvæði 
á Vesturlandi:   
Aldurshópurinn 50-70 ára er frekar fámennur á áhrifasvæðinu en það er einkennandi 
fyrir þjóðina í heild.  Sjötugir og eldri eru hér á landi um 7% en í Svíþjóð þar sem 
hlutfall þessa aldurshóps er hæst, er það um 12%. 1 
 
Það sem helst einkennir aldurshópana 15-19 ára, 20-24 ára og 25-29 ára á fyrirhuguðu 
áhrifasvæði er að  konur eru mun færri, sérstaklega þegar aldurshóparnir 15-19 ára og 
20-24 ára  eru skoðaðir, en þær virðast frekar fara frá svæðinu en karlarnir.  Um er að 
ræða þann aldurshóp sem sækir að heiman í framhaldsnám eða fjölbreyttari 
atvinnutækifæri t.d. á höfuðborgarsvæðið, en samkvæmt mannfjöldatölum 
Hagstofunnar fyrir árið 2001, eru konur í Reykjavík  2008 fleiri en karlar.  Almennt 
yfir landið virðast konur frekar fara frá landsbyggðinni til höfuðborgarsvæðisins til 
náms eða vegna fjölbreyttari atvinnutækifæra en oft skortir á fjölbreytileika í 
atvinnulífi á landsbyggðinni, einkum fyrir konur. 
 
Á vinnumarkaði á umræddu áhrifasvæði á Vesturlandi er munur á fjölda karla og 
kvenna í öllum  aldurshópum.  Konur á aldrinum 15-69 ára voru 2909 þann 1.janúar 
2000 en karlar á sama aldri 3181 eða um 9% fleiri. 2 

1 Aldurssamsetning þjóðarinnar og byggðaþróun, Sigurður Guðmundsson 
2 Byggðastofnun , hagstofa.is 



 14

Tafla3 

Aldursskipting íbúa í sveitarfélögunum norðan Skarðsheiðar

Tafla 4 

Aldursskipting íbúa í sveitarfélögunum sunnan Skarðsheiðar

2.3 Efnahags og atvinnulíf 
  
Atvinnulíf  
Þegar atvinnulíf á fyrirhuguðu áhrifasvæði á Vesturlandi er skoðað og borið saman 
við atvinnulíf á landinu í heild má sjá að landbúnaður er öflug atvinnugrein.  Mikil og 
gróin landbúnaðarhéruð eru á Vesturlandi og sterk hefð fyrir atvinnugreininni.  Þá 
stundar einnig stærstur hluti íbúa Kjósarhrepps landbúnað af ýmsu tagi.  Samkvæmt 
gögnum frá Byggðastofnun frá 1988-1997 má þó sjá að samdráttur er í greininni á 
þessu tímabili og er það í samræmi við þróun á landinu í heild.  Færst hefur í vöxt að 
bændur á Vesturlandi stundi aðra atvinnu með eða án búskapar og hefur til að mynda 
aukist í kjölfar  frekari uppbyggingar iðnaðar á svæðinu.  
 
Þau svæði á Íslandi sem eiga í hvað mestum vanda með tilliti til byggðaþróunar eru 
sauðfjárræktarsvæði og sjávarútvegsbyggðir.  Samdráttur hefur verið í landbúnaði á 
undanförnum árum og hefur sú stefna stjórnvalda að draga úr beinum fjárhagslegum 

stuðningi við landbúnaðinn legið til grundvallar búvörusamningum undanfarinna ára.  
Samdráttur í sauðfjárrækt á sterkum landbúnaðarsvæðum hefur valdið samdrætti í 
öðrum atvinnugreinum með tilheyrandi fólksflótta og grisjun byggða.     
Heildarútgjöld hins opinbera til landbúnaðar voru 15 milljarðar árið 1989, en voru 
komin í 7,8 milljarða árið 1997 og höfðu þá lækkað um nær 50% á þessum árum.  Í 
dag nema útgjöld til landbúnaðar um 5% af heildarútgjöldum ríkissjóðs.1  
 
Samdráttur í útgjöldum ríkisins til landbúnaðar hefur vafalítið haft áhrif á landbúnað á 
Vesturlandi líkt og annarsstaðar á landinu.  Svæðið er þó ekki skilgreint sem 
sauðfjárræktarsvæði þar sem atvinnulíf er fjölbreytt og atvinna og þjónusta háð 
landbúnaði ekki mikil. 
 
Hlutfall fiskveiða og fiskvinnslu er svipað á Vesturlandi og gerist á landsvísu, en 
mestu munar þó um atvinnugreinina á Akranesi þar sem stórt og öflugt 
fiskvinnslufyrirtæki er til staðar en fiskvinnslufyrirtækið Haraldur Böðvarsson er 
stærsti einstaki vinnuveitandinn á staðnum, með um 300 starfsmenn.   
 
Hlutur iðnaðar á Vesturlandi er stærri en gengur og gerist á landsvísu og munar þar 
mestu um þá uppbyggingu iðnaðar sem átt hefur sér stað á Vesturlandi undanfarna 
áratugi, bæði á Akranesi og á Grundartanga. Þá er iðnaður einnig töluvert stundaður í 
Borgarbyggð þó hann sé með töluvert öðrum hætti, en öflug matvæla- og smærri 
iðnaðarfyrirtæki eru þar. Hlutur iðnaðar er um 22% ársverka á svæðinu á móti 13% á 
landinu í heild.   
 
Þegar hlutur verslunar og þjónustu er lagður saman má sjá að um 8% munur er á 
Vesturlandi og á landinu í heild, en þjónustugreinar á Vesturlandi standa tiltölulega 
vel að vígi miðað við önnur svæði á landsbyggðinni, en ársverkum í þjónustu hefur 
verið að fjölga jafnt og þétt á svæðinu frá árinu 1988.  Aukning í ferðaþjónustu á 
Vesturlandi á eflaust einhvern þátt í því, en ferðaþjónusta er orðin  þó nokkuð stór 
atvinnugrein. Ferðaþjónusta er í mikilli sókn þó svo atvinnugreinin sé að miklu leyti 
bundin við sumartímann og er þá að töluverðu leiti mönnuð af skólafólki í 
sumarvinnu.  Þó hefur það færst í aukana að um heilsársstarfsemi sé að ræða einkum 
hvað varðar þjónustu við sumarhúsaeigendur. Verslun á Vesturlandi hefur verið 
sveiflukennd og má tengja það sveiflum í íbúaþróun á svæðinu.   Þegar fjöldi ársverka 
í byggingariðnaði á Vesturlandi er borinn saman við fjölda ársverka í sömu grein á 
landinu í heild, stendur byggingariðnaður á Vesturlandi vel að vígi en um 9% ársverka 
eru í byggingariðnaði á Vesturlandi á móti um 8% á landinu í heild.   
 
 
 
 
 
 
 
 
 
 
 

                                                           
1 Byggðir á Íslandi, bls. 15 

Tafla 5 

Ársverk eftir atvinnugreinum árið 1997

Þegar atvinnulíf á áhrifasvæði fyrirhugaðrar stækkunar Norðuráls er skoðað má segja 
að á heildina litið sé það í nokkuð góðu jafnvægi.  Á svæðinu standa allir flokkar 
atvinnugreina vel að vígi og þróun þeirra helst í hendur við þróun á landinu í heild.  
Hlutur iðnaðar er þó töluvert hærri en á landsvísu og má það rekja til þeirrar miklu 
uppbyggingar í iðnaði sem átt hefur sér stað allt frá því laust fyrir 1960.   Það er mat 
manna að öll hafi þessi fyrirtæki haft mikil og jákvæð áhrif á atvinnu- og athafnalíf á 
Akranesi og nærliggjandi byggðir.  Uppbygging í iðnaði hefur einnig haft jákvæð 
áhrif á aðra atvinnustarfsemi á svæðinu þar sem ýmis þjónusta við þessi fyrirtæki 
hefur orðið til. 1  
  
Á Akranesi eru nýskráð fyrirtæki 213 á árunum 1995-2001.  Á árunum 1995 og 1996 
var stofnað 51 fyrirtæki á Akranesi eða um 24% nýskráðra fyrirtækja á þessu tímabili. 
Á árunum 1997-1998 voru stofnuð 60 fyrirtæki eða 28% nýskráðra á umræddu 
tímabili og frá 1999-2001 voru skráð 102 ný fyrirtæki á Akranesi eða 48%.  Í 
Borgarnesi  voru stofnuð 135 fyrirtæki á tímabilinu 1995-2001 og þar af var stofnað 
81 fyrirtæki á árunum 1999-2001.2  
 
Atvinnuleysi 
Atvinnuleysi í sveitarfélögum sunnan Skarðsheiðar var töluvert á árunum 1992-1994 
og fór hæst í 7,9% á Akranesi árið 1994. Atvinnuleysi í Borgarbyggð og  í dreifbýli 
var þó heldur minna.  Á árunum 1996-1999 varð þróunin önnur og munar eflaust mest 
um framkvæmdirnar í Hvalfirði og uppbyggingu iðnaðarsvæðisins á Grundartanga.  
Þess má geta að árið 1997 þegar framkvæmdir hófust á Grundartanga var atvinnuleysi 
á landinu 3,9%  og hafði þá haldist tiltölulega stöðugt frá 1995. Eins og víðast hvar á 
landsbyggðinni er atvinnuleysi á Vesturlandi nokkuð árstíðarbundið, þ.e. minna 
atvinnuleysi er á sumrin heldur en á veturna.  Atvinnuleysi á landinu árið 1999 var að 
meðaltali um 0,5% og var atvinnuleysi á Vesturlandi töluvert undir landsmeðaltali. 
Hlutfallslegt atvinnuleysi miðað við nóvember 2001 var 1,5% en var 1,2% í október 
sama ár.3  
                                                           
1 Akranesbær, Gísli Gíslason, Borgarbyggð, Stefán Kalmansson 
2 Skýrr hf 
3 hagstofa.is 

Að meðaltali voru um 62% atvinnulausra á höfuðborgarsvæðinu og um 38% á 
landsbyggðinni, þar af tæplega 4% á Vesturlandi.  Í lok nóvember 2001 hafði 
atvinnulausum á skrá fjölgað um 26 á Vesturlandi og voru skráðir í lok mánaðar 44 á 
Akranesi. 1    
 
Tekjur 
Í tengslum við vinnslu þessarar skýrslu voru unnar upplýsingar hjá embætti 
Ríkisskattstjóra er tengjast tekjum og tekjudreifingu eftir atvinnugreinum.  Unnar voru 
upplýsingar um laun og hlunnindi greidd launamönnum eftir skattumdæmum og 
dreifingu launa á atvinnugreinar og miðast skiptingin við Ísat 95 staðalinn.  Einnig 
voru unnar upplýsingar um tekjur eftir skattumdæmum og tekjur í sveitarfélögum á 
umræddu áhrifasvæði Norðuráls.  Launatekjur eru laun og starfstengdar greiðslur, 
ökutækjastyrkur og dagpeningar að frádregnum kostnaði, reiknað endurgjald, 
greiðslur frá alþjóðastofnunum og eftirlaun. Upplýsingar þessar byggja á 
skattframtölum einstaklinga og miðast við stöðu álagningar þann 13. desember 2001.  
Það skal tekið fram að orðin laun og tekjur eru notuð jöfnum höndum þó svo þau 
merki strangt til tekið ekki það sama.  
 
Þegar skoðuð er dreifing tekna á landsvísu kemur í ljós að tekjur á 
höfuðborgarsvæðinu eru töluvert yfir landsmeðaltali.  Tekjur í Reykjavík eru 8% yfir 
meðaltali og 4% á Reykjanesi.    Tekjur á Vesturlandi eru 11% undir landsmeðaltali, 
en lægstu meðaltekjur eru á Suðurlandi og á Norðurlandi Vestra um 18% undir 
landsmeðaltali.  Þegar þéttbýlisstaðirnir tveir á fyrirhuguðu áhrifasvæði,  Akranes og 
Borgarnes eru teknir út og skoðaðir sérstaklega kemur í ljós að á Akranesi eru 
meðaltekjur 96% af landsmeðaltali, en í Borgarnesi um 83% af landsmeðaltali.   
 
Tafla 6 

Tekjur sem hlutfall af landsmeðaltali

Heimild: Ríkisskattstjóri 
 
 
 
 
 

                                                           
1 Vinnumálastofnun 

Tafla 7 

Tekjur sem hlutfall af landsmeðaltali

Heimild: Ríkisskattstjóri 
 
Við samanburð á meðaltekjum á landsbyggðinni og í Reykjavík má sjá að 13% munar 
á meðaltekjum þessara svæða.  Þegar meðaltekjur Reykjavíkur og Reykjaness eru 
teknar saman og borið saman við landsbyggðina verður munurinn 18%.  
 
Tafla 8 

       Samanburður meðaltekna per  íbúa á landsbygðinni og í Reykjavík

Höfuðborgarsvæðið er miðstöð verslunar og þjónustu og þar er miðstöð 
innflutningsatvinnugreina sem hagnast á þenslu og háu raungengi á meðan 
útflutningsatvinnuvegirnir eru að meginstofni úti á landi en þeir tapa við sömu 
aðstæður.  Höfuðborgarsvæðið og landsbyggðin eru því að nokkru leyti andstæðir 
pólar þegar kemur að hagsveiflum. Hagsveiflan hófst og hneig á höfuðborgarsvæðinu 
í þjónustu og byggingariðnaði á meðan allt hefur verið með kyrrum kjörum á 
landsbyggðinni.  Af þessum sökum hafa laun á suðvesturhorninu hækkað, en mun 
minna annars staðar.  En ef þenslan hefur verið meginorsök breikkandi launabils á 
milli landsbyggðar og borgarþéttbýlis, þá er talið að þessi þróun muni líklega ganga til 
baka að einhverju leyti á næstu árum.1 
 
                                                           
1 Viðskiptablaðið bls. 7 

Tafla 9 

Greidd laun og hlunnindi eftir atvinnugreinum 

Þegar skoðað er hvaðan tekjur íslendinga eru að koma, þ.e. úr hvaða atvinnugreinum 
þá er það oft á tíðum misjafnt eftir landssvæðum.  Flokkun atvinnugreina í skýrslu 
þessari er að hluta til miðuð við atvinnugreinaflokkun Byggðastofnunar, tekin saman 
úr gögnum Ríkisskattstjóra sem miðar sína flokkun við Ísat 95 staðalinn.  Tekið var 
saman yfirlit um vinnulaun og hlunnindi, samkvæmt innsendum launamiðum, og 
fjölda útgefinna launamiða sem skilað er af launagreiðendum vegna vinnulauna og 
hlunninda sem greidd voru íbúum með heimilisfestu í tilteknum sveitarfélögum í 
Borgarfjarðarsýslu. Undir iðnað fellur til að mynda allur matvælaiðnaður og þar með 
fiskvinnsla sem ekki er flokkuð sérstaklega samkvæmt Ísat 95 staðlinum.  Samkvæmt 
fyrirliggjandi gögnum kemur um 1% tekna landsmanna úr landbúnaði og 18% úr 
iðnaði.  
 
Tafla 10 

Dreifing tekna á Vesturlandi, eftir atvinnugreinum.

Tekjur landsmanna koma að stórum hluta úr þjónustu eða 44% og munar þar mest um 
þjónustu á höfuðborgarsvæðinu, en um 51% tekna Reykvíkinga kemur úr 
þjónustugreinum.   

Þegar skoðuð er dreifing tekna eftir atvinnugreinum á Vesturlandi sérstaklega, má sjá 
að um 35% tekna koma úr iðnaði, sem er töluvert meira en á landsvísu eða 17% 
meira.  Tekjur sem skapast af fiskveiðum er 10% heildartekna á Vesturlandi á móti 
4% á landsvísu.  Tekjur í þjónustu koma í 33% tilfella úr þjónustu sem er 11% undir 
landsmeðaltali, en eins og áður segir koma tekjur í Reykjavík að langstærstum hluta 
úr þjónustu eða í meira en helmingi tilfella.  Um 7% af heildartekjum svæðisins koma 
úr verslun en um 14% tekna Reykjavíkur kemur þaðan.  Tölur Byggðastofnunar um 
fjölda ársverka eftir atvinnugreinum eru frá 1997, en gefa ágæta mynd af skiptingunni 
þó svo sumstaðar hafi þeim fækkað og annarsstaðar fjölgað.  Á Vesturlandi voru hátt í 
10% ársverka í landbúnaði árið 1997 á meðan einungis um 1% tekna svæðisins kemur 
úr þeirri atvinnugrein.  Þessar tölur gefa hugmynd um hversu lágar tekjur eru í 
landbúnaði þrátt fyrir stærð greinarinnar.   
Af þessu má sjá að Reykjavík og höfuðborgarsvæðið allt er miðstöð verslunar og 
þjónustu á meðan aðrar atvinnugreinar standa betur að vígi á landsbyggðinni eins og 
útflutningsgreinar, fiskvinnsla og iðnaður. 
Norðurál greiddi samtals um einn milljarð króna í laun og launatengd gjöld árið 2001.  
Meðalmánaðarlaun starfsmanns árið 2001 voru um 316.000 og er þá talið föst 
mánaðarlaun, yfirvinna, orlofs- og desemberuppbót og bónusgreiðslur.  Starfsmenn 
eru ýmist í dagvinnu eða vaktavinnu, en vaktavinnumenn eru á tvískiptum 12 tíma 
vöktum og í fjórum vakthópum.  Starfsmönnum er séð endurgjaldslaust fyrir ferðum 
til og frá vinnu, fæði á vinnustað auk alls öryggisbúnaðar, verkfæra og vinnufata.  
Starfslokaaldur hjá Norðuráli er 62 ár. 1 
 
Menntunarstig 
Upplýsingar um menntunarstig íbúa á Vesturlandi eru ekki auðfundnar en ef dæma á 
menntun í hlutfalli við aðgengi að skólum og fjölbreytileika atvinnulífsins á svæðinu 
má draga þá ályktun að menntun íbúanna sé fremur fjölbreytt.  Inn til sveita er 
landbúnaður í flestum tilvikum stærsta atvinnugreinin og fjölbreytileiki atvinnulífsins 
ekki mikill. Aðgengi að menntun er mjög gott auk þess sem nálægðin við 
höfuðborgarsvæðið er meiri en í öðrum landshlutum og auðveldara að nálgast aðra 
menntun en þá sem í boði er á svæðinu. Segja má að íbúar af Vesturlandi séu duglegir 
að sækja þá menntun sem í boði er því samkvæmt upplýsingum frá grunnskóla á 
Akranesi fara yfir 90% nemenda úr 10 bekk í framhaldsskóla staðarins og af 636 
nemendum í Fjölbrautaskóla Vesturlands haustið 2000 komu 596 eða 94% nemenda 
af Vesturlandi. Í Viðskiptaháskólanum á Bifröst eru nemendur af Vesturlandi 
hlutfallslega fjölmennastir miðað við nemendur úr öðrum landshlutum. Samkvæmt 
upplýsingum frá Norðuráli kemur fram að um 70% háskólamenntaðra hjá fyrirtækinu 
koma frá höfuðborgarsvæðinu sem er tiltölulega hátt hlutfall miðað við að um 20% 
starfsfólks koma frá þessu svæði. Þetta sýnir að þegar um góð og vellaunuð störf er að 
ræða eru starfsmenn tilbúnir til að ferðast talsvert til að stunda slíka vinnu.  Gera má 
ráð fyrir að hlutfall háskólamenntaðra starfsmanna sem búsettir verða á Vesturlandi 
muni breytast í framtíðinni vegna aukinna atvinnutækifæra og aukins framboðs á 
menntun, en einnig  vegna þess hversu stutt í raun er síðan fyrirtækið hóf starfsemi 
sína. 2 
 

                                                           
1 Norðurál, Kristján Sturluson 
2 Munnlegar heimildir, Hrönn Ríkharðsdóttir Grundarskóla, Runólfur Ágústsson Viðskiptaháskólanum 
Bifröst.  Bréf, kristján Sturluson Norðuráli, Jens Baldursson Fjölbrautaskóla Vesturlands Akranesi 

2.4 Sveitarfélög 
Hlutverk sveitarfélaga hefur breyst mikið á undanförnum árum, en mörg þeirra voru 
og eru of fámenn sem þjónustueiningar.  Undanfarin ár hafa sveitarfélög verið að 
sameinast þar sem megin tilgangurinn er að stækka einingarnar, gera þær hagkvæmari 
og veita þannig íbúunum betri þjónustu.  Sveitarfélögum á Vesturlandi hefur fækkað 
úr 32 í 17 á undanförnum árum, en á áhrifasvæði Norðuráls eru þau 9. Sveitarfélög 
hafa í krafti sameininga verið að taka við verkefnum sem áður voru í höndum ríkisins 
eða sameiginleg með ríki og sveitarfélögum.  Má þar nefna tilfærslu grunnskólanna til 
sveitarfélaganna og nú stendur yfir undirbúningur að tilfærslu á málefnum fatlaðra til 
sveitarfélaga. Lengst hefur sameining sveitarfélaga á umræddu áhrifasvæði gengið í 
Mýrasýslu, en þar fóru fram sameiningar bæði árið 1994 og 1998 í Borgarbyggð.  
Stefnt er að fækkun sveitarfélaga í framtíðinni og því ekki ólíklegt að til enn frekari 
sameininga sveitarfélaga á svæðinu muni koma á næstu árum, sérstaklega sunnan 
Skarðsheiðar.  

2.5 Húsnæði 
Samkvæmt upplýsingum Fasteignamats ríkisins er markaðsverð fasteigna á 
Vesturlandi  um 75% af markaðsverði sambærilegra eigna á höfuðborgarsvæðinu.  
Samkvæmt upplýsingum frá fasteignasölum á Vesturlandi er ekki mikið af húsnæði til 
sölu, en mikið er um nýbyggingar sérstaklega á Akranesi en einnig er töluvert byggt í 
öðrum sveitarfélögum á svæðinu. 1  
 
Félagslegt húsnæði á Akranesi og í Borgarbyggð er af skornum skammti.  Á Akranesi 
eru rétt liðlega 100 félagslegar íbúðir og hvílir kaupskylda bæjarins á um 70 íbúðum.  
Borgarbyggð á og leigir út um 35 íbúðir.  Á hvorugum staðnum eru uppi áform um að 
byggja félagslegar íbúðir þar sem það er stefna flestra sveitarfélaga í dag að draga úr 
eign sinni á félagslegu húsnæði og beina fólki fremur á almennan markað.  Í dag er 
skortur á leiguhúsnæði í báðum þéttbýlisstöðunum og háir það stöðunum vissulega.  
Má að einhverju leiti rekja þennan skort til fólksfjölgunar.  Á Akranesi hafa verið uppi 
hugmyndir hjá verktökum um að byggja húsnæði til leigu.   
 
Á Akranesi eru eldri skipulagssvæði nú fullbyggð, en byggt er nú á svæðum sem voru 
skipulögð árið 1999 og 2000.  Ekki er félagslegt húsnæði í öðrum sveitarfélögum en 
þeim sem að ofan eru talin, en skipulögð byggð er í Melahverfi í Skilmannahreppi og 
einnig í Hvalfjarðarstrandarhreppi eins og fram hefur komið.  
 
Á Akranesi hefur verið skipulagt svæði fyrir atvinnuhúsnæði, og eru þó nokkrar 
iðnaðarlóðir tilbúnar til úthlutunar bæði fyrir smærri iðnað og grófiðnað. Í Borgarnesi 
hefur verið unnið að rammaskipulagi fyrr 40 hektara athafnasvæði og var 
deiliskipulag fyrir tólf athafnalóðir auglýst árið 2000.  Athafnasvæði sem hugsanlega 
mætti nýta fyrir léttan iðnað eða þjónustu hefur verið skipulagt með breytingum á 
deiliskipulagi fyrir Grundartangahöfn.   
 

2.6 Einkaþjónusta, opinber þjónusta og grunngerð 
Ýmis þjónusta á umræddu áhrifasvæði á Vesturlandi er í höndum ríkisins og má þar 
nefna sýslumann, lögreglu, héraðsdóm, heilbrigðisþjónustu, og rekstur þjóðvega.  
Fjölbrautaskóli Vesturlands er rekinn í sameiningu af ríki og sveitarfélögum á 
                                                           
1 Fasteignamat ríkisins Vesturlandi 

Vesturlandi.  Hér á eftir er gerð grein fyrir helstu þjónustuþáttum á umræddu 
áhrifasvæði Norðuráls.  
 
Skólar 
Á umræddu áhrifasvæði eru reknir sex grunnskólar, átta leikskólar, tveir 
tónlistarskólar, einn fjölbrautarskóli og tveir háskólar. Einnig hefur Kennaraháskóli 
Íslands aðsetur fyrir starfsemi sína á Varmalandi.   
 
Á Akranesi eru tveir grunnskólar, Grundaskóli en hann sækja nemendur af Efri-Skaga 
og Brekkuskóli sem nemendur af Neðri-Skaga sækja.  Verið er að byggja við 
Brekkuskóla til að mæta einsetningu hans og í gangi eru samningar um stækkun 
Grundaskóla vegna einsetningar.  Ekki eru talin vandkvæði á því að mæta allnokkurri 
fjölgun íbúa á Akranesi þar sem gert er ráð fyrir stofum til að mæta fjölgun 
bekkjardeilda. 1  
 
Í Borgarnesi er einn grunnskóli með um 330 nemendur í 20 bekkjardeildum og hann 
sækja nemendur úr Borgarnesi og af Mýrum.  Á Varmalandi er grunnskóli og hann 
sækja nemendur af öðrum svæðum Mýrasýslu en Borgarnesi og Mýrum.  Í skólanum 
eru um 105 nemendur og er hann rekinn af Borgarbyggð og Hvítársíðuhreppi.  Árið 
2001 voru teknar í notkun sex nýjar kennslustofur í grunnskólanum í Borgarnesi og 
hann í kjölfarið einsetinn. Hægt er að taka við um 100 börnum til viðbótar í skólann 
eftir stækkunina. 2 
 
Á Hvanneyri er grunnskóli með um 30 nemendur í 1.-6. bekk, en eldri nemendur 
stunda nám í Kleppjárnsreykjaskóla sem þjónar íbúum frá Hvanneyri, Andakíl og 
Skorradal. Grunnskóli er einnig rekinn í Hvalfjarðarstrandarhreppi í samvinnu þriggja 
hreppa á svæðinu og ber nafnið Heiðarskóli   
 
Leikskólar í þéttbýliskjörnunum tveimur eru fjórir.  Þrír leikskólar eru reknir á 
Akranesi, Vallarsel, Teigasel og Garðasel, sem allir eru þriggja deilda og sinna á 
bilinu 90-100 börnum á aldrinum 2-5 ára. Að undanförnu hafa myndast biðlistar eftir 
leikskólaplássi á Akranesi en áform eru uppi um að byggja fjórðu deildina við einn til 
tvo af skólunum þremur. Í Borgarnesi er leikskólinn Klettaborg með þrjár deildir fyrir 
um 100 börn á aldrinum 2-6 ára.  Auk þess rekur Borgarbyggð leikskóla á Bifröst og á 
Varmalandi. Leikskólinn í Borgarnesi er fullsetinn og fyrirsjáanlegt að byggja þurfi 
annan leikskóla á næstu árum.  Á árinu 2001 var  tekin í notkun leikskóladeild fyrir 24 
börn til að mæta frekari eftirspurn eftir leikskólaplássi.  
 
Leikskólinn Andabær á Hvanneyri er rekinn af Borgarfjarðarsveit með um 25 börn frá 
eins árs aldri. Leikskóli fyrir um 30 börn er rekinn í Melahverfi í Skilmannahreppi í 
samvinnu þriggja hreppa á svæðinu. 3   
 
Fjölbrautaskólinn á Akranesi var stofnaður 1977 en nafninu breytt í Fjölbrautaskóla 
Vesturlands, árið 1987.  Í skólanum er boðið upp á fjölbreytt framhaldsnám, bóklegt 
og verklegt, staðið fyrir fullorðinsfræðslu, endurmenntun og námskeiðum.  
Undanfarin ár hefur starfsemi verið rekin í Snæfellsbæ og í Stykkishólmi en 
nemendur við skólann hafa verið að meðaltali um 600 undanfarin ár. Búast má við 
                                                           
1 Bréf, Gísli Gíslason, akranes.is 
2 Bréf, Stefán Kalmansson, borgarbyggd.is  
3 Bréf, Stefán Kalmansson, borgarbyggd.is 

frekari fjölgun nemenda við skólann í kjölfar Hvalfjarðarganga og aukinnar byggðar á 
Kjalarnesi, en þaðan er einungis um 15-20 mínútna akstur eftir tilkomu 
Hvalfjarðarganga. 1  
 
Viðskiptaháskólinn á Bifröst býður upp á alhliða viðskiptanám og nám í 
viðskiptalögfræði.  Skólaárið 2001-2002 stunda um  210 nemendur nám við skólann 
auk 60 sem stunda fjarnám.  Um 300 manns eru á staðnum  í tengslum við skólann og 
hefur orðið til þéttbýli sem aðstandendur skólans vilja kalla Háskólaþorp. Þar er til 
staðar aðstaða fyrir barnafólk auk þess sem ýmis afþreying er á staðnum í tengslum 
við skólann.  Fjölskyldufólk sem þarna býr en ekki er í námi, stundar flest vinnu í 
Borgarnesi og nærsveitum. Mikil aðsókn er í háskólann á Bifröst og frekari áform um 
stækkun hans er á döfinni, þar sem fyrirsjáanlegt er að nemendum muni fjölga 
verulega á næstu misserum.  Á Bifröst eru fyrirhugaðar miklar framkvæmdir þar sem 
ráðast á í byggingu nýs skólahúsnæðis. Í desember 2001 voru teknar í notkun 20 
fjölskylduíbúðir og enn frekari áform eru uppi um byggingu bæði íbúða og 
einstaklingsherberja. Auk þessa stefnir Borgarbyggð að því að byggja nýjan leikskóla 
á svæðinu. 2  
 
Landbúnaðarháskóli er á Hvanneyri.  Löng hefð er fyrir skólanum en Búnaðarskóli 
var stofnaður á Hvanneyri árið 1889.  Árið 1999 voru gerðar breytingar á starfsemi 
skólans þegar Landbúnaðarháskólinn tók við hlutverki Búnaðarskólans og gert er ráð 
fyrir að með þessari breytingu opnist ýmsir möguleikar á frekari uppbyggingu á þessu 
sviði.  Á Hvanneyri búa nú um 160 manns auk nemenda skólans og stundar meirihluti 
íbúanna atvinnu í tengslum við skólann.3   
 
Segja má að aðgengi að skólum hvaða nafni sem þeir heita, leikskólar, grunnskólar, 
framhaldsskólar eða háskólar, sé einkar gott á fyrirhuguðu áhrifasvæði.  
 
Vatn og fráveita 
Allt iðnaðarvatn Norðuráls er endurnýtt í lokuðum kerfum.  Einnig er sjór notaður til 
kælingar á afriðlabúnaði.  Vatnsþörf vegna fyrirhugaðrar stækkunar verður því fyrst 
og fremst neysluvatn og er reiknað með að núverandi vatnsveita úr Súlá í Svínadal 
fullnægi þörfum fyrir stækkaða verksmiðju.  Akranes fær neysluvatn sitt, sem er 
geislað, að stórum hluta (75%) frá yfirborðsvatni á Akrafjalli. Neysluvatnsmál á 
Akranesi hafa verið í endurskoðun síðustu ár og má ætla að aukin íbúafjölgun vegna 
stækkunar álversins þrýsti enn frekar á úrlausnir í þeim efnum.  
 
Verið er að undirbúa talsverðar framkvæmdir í holræsamálum á Akranesi til að mæta 
kröfum ESB og því verki verður væntanlega lokið í kringum 2005 eins og áskilið er.4 
 
Orka 
Akranesbær  er yfir 95% hitaður með hitaveitu, einhverjir eru með rafmagnshitun en 
fáir með olíukyndingu. Heitavatnið kemur um lögn frá Deildartunguhver auk þess 
sem nokkrar borholur eru að Bæ í Borgarfirði. Aðveituæðin, sem er um 60 km er í 
eigu Hitaveitu Akraness og Borgarfjarðar.  Í kjölfar nýrra orkulaga hefur Akranesveita 
sameinast Orkuveitu Reykjavíkur með væntanlegri þátttöku Garðabæjar, 
                                                           
1 fva.is 
2 Munnleg heimild, Runólfur Ágústsson Viðskiptaháskólanum Bifröst 
3 vesturland.is 
4 Bréf, Gísli Gíslason, Matsskýrsla bls. 112 



 24

Hafnarfjarðar, Borgarfjarðarsveitar og Borgarbyggðar.  Þessi hagræðing kemur til 
með að hafa í för með sér verulega verðlækkun á heitu vatni og rafmagni, en frá 
1.desember 2001 gildir sama gjaldskrá í Reykjavík og t.d. á Akranesi.  Breyting þessi 
kemur til með að hafa í för með sér bætt búsetuskilyrði á svæðinu. 1   
 
Heilbrigðisþjónusta 
Á Akranesi er vel útbúið sjúkrahús með rými fyrir að minnsta kosti 95 sjúklinga og 
þjónar það öllu Vesturlandi og er einn af stærstu vinnustöðum svæðisins.  Að sögn 
framkvæmdarstjóra sjúkrahússins hefur stofnunin eflst mikið á undanförnum árum og 
nýlega var tekin í notkun ný álma við sjúkrahúsið með tveimur nýjum skurðstofum.  
Á Akranesi er einnig heilsugæsla sem þjónar Akranesi og nágrannabyggðum.  Í 
Borgarnesi er einnig starfrækt heilsugæslustöð sem þjónar Borgarbyggð og sveitunum 
í kring.  Í báðum þéttbýliskjörnunum er gott aðgengi að tannlæknaþjónustu og 
lyfjaverslunum. Heilbrigðisstofnun Vesturlands sem stofnuð var 1952 sinnir 
Vesturlandi allt norður í Húnavatnssýslu. 2 
 
Félagsþjónusta 
Sveitarfélög á Íslandi bera ábyrgð á félagsþjónustu fyrir fjölskyldur og einstaklinga.  
Til félagsþjónustusviðs falla m.a. málefni aldraðra, félagslegt húsnæði og að hluta til 
málefni fatlaðra.  Meginreglan er sú að ríkið ber ábyrgð á stuðningsaðgerðum við 
hópa, en sveitarfélögin aðstoða einstaklinga og fjölskyldur sem eiga í vanda vegna t.d. 
veikinda, annast barnaverndarmál og aðstoða að einhverju leiti lágtekjufólk.  Stærstu 
sveitarfélög á Vesturlandi hafa starfandi félagsmálanefndir og félagsmálastjóra sem 
sinna þessum málaflokkum í umboði nefndanna.   
Á Vesturlandi er þjónusta við aldraða mjög góð, en dvalarheimili og þjónustuíbúðir 
með öflugri þjónustu og aðstöðu til fyrirmyndar er til staðar í báðum 
þéttbýliskjörnum.  Á Akranesi er sambýli fyrir 12 fatlaða einstaklinga og í Borgarnesi 
eru tvær íbúðir fyrir fatlaða. 3 
 
Almannavarnir og öryggismál 
Slökkvilið er staðsett á Akranesi og sér um brunavarnir á svæðinu en auk þess er einn 
slökkviliðsbíll staðsettur við Járnblendiverksmiðjuna.  Hvalfjarðarstrandarhreppur og 
Skilmannahreppur veita verksmiðju Norðuráls brunavarnaþjónustu með samningi við 
Slökkvilið Akraness. Sérstakt slökkvilið er rekið í Hvalfjarðarstrandarhreppi og við 
Olíustöðina í Hvalfirði er einn slökkviliðsbíll.  Í Borgarnesi er starfrækt slökkvilið 
sem þjónustar Borgarbyggð og nágrenni.   
 
Öryggisþjónusta Vesturlands er starfrækt á Akranesi með þrjá starfsmenn og sinnir 
Akranesi og nærsveitum.  Fyrirtæki í öryggisþjónustu eru starfrækt víðar um 
Vesturland m.a. í Borgarnesi og á Snæfellsnesi.  Öryggismiðstöð Íslands sér um 
vöktun í álveri Norðuráls, en samstarf er á milli þess fyrirtækis og Öryggisþjónustu 
Vesturlands á Akranesi.4 
 
Sorphirða og sorpeyðing 
Gáma, sorpþjónusta er staðsett á Akranesi en rekin af Akranesbæ og fjórum öðrum 
hreppum, en þjónustusamningur er á milli álversins á Grundartanga og 
                                                           
1 Bréf, Gísli Gíslason 
2 Sjúkrahúsið á Akranesi, Sigurður Ólafsson 
3 akranes.is, borgarbyggd.is 
4 Munnleg heimild, Öryggisþjónusta Vesturlands  (ath hvað heitir) 

sorpmóttökustöðvarinnar á Akranesi.  Þjónustusvæði fyrirtækisins er Akranesbær, en 
auk þess hrepparnir fjórir, Skilmannahreppur, Hvalfjarðarstrandarhreppur, Innri-
Akraneshreppur og Leirár- og Melahreppur.  Hrepparnir greiða fyrir sorphirðuna, auk 
þess að taka þátt í rekstri fyrirtækisins. Flokkunarstöð er á Akranesi fyrir allt sorp af 
þessu svæði. Sorpið er urðað í Fíflholti á Mýrum en farið er með timbur í Sorpu og 
fyrirtækið Hringrás tekur við brotajárni.  Sorpþjónusta í Borgarbyggð og hreppunum í 
kring er í höndum nokkurra sveitarfélaga og hreppa en um sorphirðu sér 
Gámaþjónusta Vesturlands.  
Afkastageta Gámu er talsvert meiri en nú er nýtt og mun fyrirtækið því að öllum 
líkindum geta sinnt aukinni fjölgun fólks og álverinu eftir stækkun. Gert er ráð fyrir 
að urðunarsvæðið í Fíflholtum muni endast í einhverja áratugi í viðbót þó svo aukning 
verði á sorpi frá fyrirtækjum og íbúum á svæðinu. Mikill hluti úrgangs frá álverinu fer 
til endurvinnslu erlendis með skipum. 1  
 
Hafnir 
Hafnir á umræddu áhrifasvæði eru þrjár, á Grundartanga, Akranesi og í Borgarnesi.  
Höfnin á Grundartanga hefur sérstöðu þar sem þar fer fram mikil umskipun samhliða 
iðnaðarstarfsemi á svæðinu.  Forsenda álvers á Grundartanga var á sínum tíma m.a. 
góð hafnaraðstaða sem þar var fyrir í tengslum við Íslenska Járnblendifélagið.  Frá 
þeim tíma hafa verið gerðar endurbætur á höfninni en þar er nú einn stórskipa 
viðlegukantur og einn viðlegukantur fyrir smáskip.  Innsigling er góð að höfninni og 
úthafsöldu gætir lítið.  Grundartangahöfn er í eigu nokkurra sveitarfélaga á svæðinu, 
en sveitarfélögin fjögur sunnan Skarðsheiðar, Hvalfjarðarstrandarhreppur, 
Skilmannahreppur, Innri-Akraneshreppur og Leira- og Melahreppur eiga 10% hvert.  
Akraneshreppur á 35% og önnur sveitarfélög í Mýra- og Borgarfjarðarsýslu 25%. 
 
Klafi er þjónustufyrirtæki í eigu Íslenska Járnblendifélagsins og Norðuráls með 
starfsemi á Grundartangahöfn.  Það sér um alla hafnarstarfsemi fyrir bæði fyrirtækin 
sem og flutninga innan svæða hjá báðum fyrirtækjum.  Einnig býður Klafi upp á  
þjónustu við önnur fyrirtæki sem nota Grundartangahöfn.  Hjá Klafa starfa 11 manns.   
 
Á Akranesi er ein stærsta höfn landsins með alls um 980 m viðlegukant og 8 m dýpi 
við kant á 125 m kafla.  Höfnin er fyrst og fremst fiskiskipahöfn sem veitir öllum 
tegundum báta og skipa þjónustu.  Á hafnarsvæðinu fer einnig fram flutningur á 
sementi og hráefni til sementsframleiðslu og afurðum frá fiskimjölsverksmiðju 
Haraldar Böðvarssonar hf. Hafnaraðstaða er í Borgarnesi en er ekki talin mjög góð, 
enda fjörðurinn grunnur sem gerir erfitt um vik. 2    
 
Flugvellir 
Vegna nálægðar við höfuðborgarsvæðið er ekkert fast áætlunarflug til fyrirhugaðs 
áhrifasvæðis á Vesturlandi.  Á svæðinu eru þrír flugvellir þar sem flugáhugafólk hefur 
aðstöðu.  Á Kárastöðum við Borgarnes, við Stóra-Kropp í Flókadal og í Húsafelli í 
Borgarfirði er lítill völlur.  Í nágrenni Akraness er enginn flugvöllur en hugmyndir 
hafa verið uppi um að útbúa aðstöðu til æfingaflugs.3 
 

                                                           
1 Vefpóstur, Sveinn Snæland Norðuráli 
2 Vefpóstur, Tómas Már Sigurðsson Norðuráli 
3 Munnleg heimild, Hrafnkell Proppé Akranesbæ 

Vegir 
Í Borgarbyggð, nánar tiltekið í Borgarnesi hefur Vesturlandsumdæmi 
Vegagerðarinnar aðsetur.  Á umræddu áhrifasvæði eru flestir stofnvegir nú með 
varanlegu slitlagi utan nokkurra styttri vegkafla. Ekki er yfir neina fjallvegi að fara á 
umræddu áhrifasvæði en erfiðir fjallvegir eru einkum á Snæfellsnesi og í Dalasýslu.  
Svæðið er fremur snjólétt og samgöngur góðar.  Tilkoma Hvalfjarðaganga breytti 
mjög miklu fyrir Vesturland með styttingu vegar milli höfuðborgarsvæðisins og 
Vesturlands.  Á uppbyggingartíma vegna stækkunarinnar á Grundartanga má gera ráð 
fyrir aukinni umferð þungabifreiða, en á rekstrartíma má gera ráð fyrir að umferð 
verði í líkingu við það sem hún er í dag í tengslum við tilheyrandi akstur til og frá 
vinnu vegna vakta.   
 
Tómstundir,  útivist og menning. 
Umrætt áhrifasvæði er frá fornu fari talið merkilegt og sögulegt svæði og má þar 
nefna sögusvið Egilssögu í sveitum Borgarfjarðar. Möguleikar til útivistar og 
tómstunda eru miklir bæði fyrir íbúa svæðisins og ferðafólk.  
 
Á Akranesi er mikil og öflug hefð fyrir íþróttastarfi eins og knattspyrnu, sundi og 
körfuknattleik.  Þar er til að mynda rekinn 18 holu golfvöllur með æfingasvæði og 
íþróttamiðstöð með 25m sundlaug, heitum pottum og aðstöðu til fyrirmyndar.  Í 
Borgarnesi er einnig góð íþróttaaðstaða með sundlaugum, íþróttasal og tilheyrandi 
aðstöðu.  Þar er einnig vel útbúinn frjálsíþróttavöllur og golfvöllur rétt við bæinn.  Á 
Varmalandi er einnig íþróttasalur og útisundlaug með tilheyrandi aðstöðu.  Sömuleiðis 
við Kleppjárnsreyki. Þá er sundlaug að Hlöðum í Hvalfjarðarstrandarhreppi. Í báðum 
þéttbýliskjörnum er aðstaða fyrir hestamenn.   
Þeir sem áhuga hafa á útivist geta fundið margt við sitt hæfi á svæðinu.  Í Hvalfirði og 
Borgarfirði er hægt að renna fyrir lax í einhverjum mestu laxveiðiám landsins  Einnig 
má renna fyrir silung í vötnum á svæðinu. Rétt austan við iðnaðarsvæðið á 
Grundartanga er göngu- og reiðleið að Katanesi en á þessu svæði er landslag fjölbreytt 
og fuglalíf auðugt.  Í Brynjudal og Botnsdal í Hvalfirði eru vinsæl útivistarsvæði.  
Gönguleið að hæsta fossi landsins Glym (198 m) er í Botnsdal. Í Norðurárdal og 
Stafholtstungum hafa verið merktar gönguleiðir við allra hæfi, t.d. við Hreðavatn og 
Gljúfurá.  Einnig eru skemmtilegar gönguleiðir með fallegu útsýni á Grábrók, 
Vikrafell og Baulu.  Í Borgarnesi er boðið upp á gönguferðir með leiðsögn um 
sögufræga staði innan bæjarmarkanna. Skógar eru allvíða, bæði náttúrulegir og 
ræktaðir. Má þar nefna Húsafellsskóg, Vatnaskóg og skóga í Skorradal. Skógrækt fer 
vaxandi á svæðinu enda eru skilyrði til skógræktar góð. Sumarhúsabyggð er talsverð á 
svæðinu, ekki síst á skógi vöxnum svæðum t.d. í Vatnskógi og Eyrarskógi við 
Eyrarvatn, í Skorradal, Munaðarnesi og  Húsafelli. Samkvæmt upplýsingum frá 
Samtökum sveitarfélaga á Vesturlandi hefur ásókn í sumarbústaðalönd aukist mikið á 
undanförnum árum bæði á Borgarfjarðarsvæðinu og í Dölunum.  Er þessi aukna ásókn 
rakin til styttingar á veginum frá höfuðborgarsvæðinu um Hvalfjörð með tilkomu 
Hvalfjarðarganga. 1 
 
Menningarlíf á landsbyggðinni mótast mjög af atvinnuháttum og mannlífi á hverjum 
stað.  Menning í þeim hluta Vesturlands sem hér um ræðir hefur í gegnum tíðina 
mótast af landbúnaðarsamfélagi en auk þess eiga þéttbýlin á Akranesi og í Borgarnesi  
sér nokkuð langa sögu.  

Á svæðinu er blómlegt menningarlíf. Starfandi eru áhugaleikhópar og kórar sem og 
ýmiskonar menningarstarf tengt myndlist og tónlist.  Margvísleg söfn eru á svæðinu, 
s.s. Byggðasafnið að Görðum á Akranesi, Safnahús Borgarfjarðar í Borgarnesi sem 
m.a. hýsir Náttúrugripasafn Borgarfjarðar, Listasafn Borgarness og Byggðasafn 
Borgarfjarðar og Búvélasafnið á Hvanneyri.  
 
Reykholt í Borgarfirði er eitt af fornum höfuðbólum Íslands og menningarsetur í 
fortíð og nútíð. Saga Íslands tengist Reykholti óneitanlega þar sem einn þekktasti 
rithöfundur Íslendinga er óefað sagnaritarinn og skáldið Snorri Sturluson.  Í Reykholti 
er hótel og kirkja þar sem oft eru haldnir tónleikar.  Þar er einnig Snorrastofa sem er 
menningarsetur og rannsóknastofnun í miðaldafræðum á hinu forna höfuðbóli Snorra 
Sturlusonar í Reykholti. Hlutverk stofnunarinnar er að stuðla að rannsóknum í 
miðaldafræðum og sögu Borgarfjarðar. 1 
 
Álverið á Grundartanga er á skipulögðu iðnaðarsvæði og fyrirhuguð stækkun kemur 
ekki til með að minnka svæði til útivistar eða dægradvalar.  Skógrækt er fyrirhuguð 
við iðnaðarsvæðið og  ekki er talið að álverið komi til með að hafa áhrif á þau áform.  
Göngu- og reiðleið liggur austan við iðnaðarsvæðið að Katanesi en ekki er gert ráð 
fyrir að iðnaðarsvæðið hafi áhrif á það útivistarsvæði. 
 

2.7 Landnýting  
Það er hlutverk sveitarfélaga að undirbúa svæðisskipulag, aðalskipulag og 
deiliskipulag samkvæmt byggingalögum nr. 73/1977. Sveitarfélög veita einnig 
byggingaleyfi og bera ábyrgð á byggingaeftirliti. Svæðisskipulag er unnið 
sameiginlega af sveitarstjórnum á hverju svæði, og er markmiðið að samræma 
skipulag einstakra sveitarfélaga hvað varðar landnotkun og þróun byggðar.  Hvert 
sveitarfélag þarf að samþykkja svæðisskipulagið áður en það er staðfest af ráðherra.   
 
Í aðalskipulagi kemur fram stefna sveitarfélagsins varðandi landnotkun, samgöngur, 
umhverfismál og þróun byggðar á næstu árum. Umhverfisráðuneytið staðfestir 
aðalskipulag að tillögu Skipulagsstofnunar. Deiliskipulag sem nær til hluta af 
sveitarfélaginu skal unnið og samþykkt af sveitarstjórn og falla inn í ramma 
aðalskipulags.   
 
Á Akranesi hefur mikið verið byggt á undanförnum árum og eru eldri skipulagssvæði 
nú nánast fullbyggð.  Í vinnslu er deiliskipulag fyrir svonefnt Flatahverfi en þar er  um 
að ræða svæði fyrir 200-300 íbúðir. Nú þegar liggur fyrir skipulag tveggja reita fyrir 
Flatahverfi en um 50 íbúðum hefur þegar verið úthlutað í hverfinu. Samkvæmt bréfi 
frá bæjarstjóra Akranesbæjar verður haldið áfram deiliskipulagningu svæða undir 
íbúðabyggð eftir því sem eftirspurn eftir lóðum er háttað en nægilegt byggingarsvæði 
er innan bæjarmarkanna. Vegna mikillar uppbyggingar á Akranesi hefur nú þegar 
verið skipulagt svæði í Flatahverfi af verktaka sem hyggst byggja þar söluhús- og 
íbúðir. 2  
 
Lítið sem ekkert hefur verið byggt í Borgarnesi síðustu tvo áratugi og hafa 
skipulagsmál því ekki verið fyrirferðamikil.  Í gildi er aðalskipulag fyrir Borgarnes 

2 Bréf, Gísli Gíslason bæjarstjóri Akranesi 

fyrir tímabilið 1997-2017, og á árinu 1999 var gengið frá svæðisskipulagi fyrir 
Mýrasýslu og þar með fyrir Borgarbyggð. 
Á árinu 1999 var gengið frá deiliskipulagi fyrir 36 íbúðir og hefur þeim lóðum öllum 
verið úthlutað.  Deiliskipulagstillaga fyrir tvær nýjar götur með 60 íbúðum var auglýst 
seinnihluta árs 2000.   
Senn verða því tilbúnar í Borgarbyggð lóðir fyrir hátt í 100 íbúðir og á Akranesi lóðir 
fyrir um 300 íbúðir. 1 
 
Í gildi er staðfest svæðisskipulag fyrir sveitarfélögin sunnan Skarðsheiðar frá árinu 
1994.  Breytingar voru gerðar á svæðisskipulaginu árið 1997 vegna stækkunar 
iðnaðarsvæðisins á Grundartanga og breytinga á legu vega á svæðinu.  Stækkun 
Norðuráls í 300.000 tonna ársframleiðslu rúmast innan svæðisskipulagsins. 
 
Í gildi er staðfest aðalskipulag fyrir iðnaðarsvæðið á Grundartanga.  Stækkun 
Norðuráls í 300.000 tonna ársframleiðslu rúmast innan gildandi aðalskipulags. 
 
Í gildi er samþykkt deiliskipulag fyrir iðnaðarlóð Norðuráls.  Vegna fyrirhugaðrar 
stækkunar fyrirtækisins þarf að vinna nýtt deiliskipulag fyrir iðnaðarlóðina.  Sótt 
hefur verið um stækkun lóðarinnar til austurs.   
 
Ekki er kunnugt um að aðrar framkvæmdir séu fyrirhugaðar á svæðinu enn sem komið 
er.   
 
Í gildi er samþykkt deiliskipulag fyrir hafnarsvæðið á Grundartanga.  Breytingar voru 
gerðar árið 2000 á deiliskipulaginu m.a. vegna breyttrar skilgreiningar á 
hafnarsvæðinu og jafnframt vegna sjódælistöðvar Norðuráls.  Í gildandi deiliskipulagi 
hefur verið gert ráð fyrir nýjum samskonar súrálsgeymi á hafnarsvæðinu og er þar 
fyrir. 2 
 
Laust fyrir 1980 í kjölfar starfsemi Íslenska Járnblendifélagsins var skipulagður 
byggðakjarni í Skilmannahreppi með 18 íbúðalóðum.  Tíu lóðir byggðust mjög 
fljótlega, en stöðnun varð í byggingaframkvæmdum allt þar til á árinu 1999 að sex 
lóðum var úthlutað og fjórum til viðbótar á árinu 2001.  Árið 1998 voru skipulagðar 
18 íbúðalóðir til viðbótar í hreppnum í umræddu hverfi sem ber heitið Melahverfi.  
Með því var verið að bregðast við tilkomu álvers Norðuráls og hugsanlegri 
fólksfjölgun í kjölfar þeirrar uppbyggingar.  Einnig hafa verið skipulagðar fjórar 
þjónustulóðir í hreppnum.  Lausar íbúðahæfar lóðir í hreppnum eru því í dag 18 
talsins. 
 
Í Hvalfjarðarstrandarhreppi er skipulagður byggðakjarni sem ber heitið Hlíðarbær og 
eru þar nú 14 óbyggðar lóðir á skipulagi og áformað er að fjölga þeim enn frekar.  
Yfir stendur gerð aðalskipulags fyrir allan hreppinn þar sem væntanlega verður gert 
ráð fyrir aukinni byggingu íbúðarhúsnæðis.  Þjónusta við íbúa sveitarfélagsins hefur 
aukist mjög á undanförnum árum og er þar m.a. rekinn grunnskóli í samvinnu við þrjú 
nágrannasveitarfélög. 3  
 

                                                           
1 Bréf, Stefán Kalmansson bæjarstjóri Borgarbyggð 
2 Bréf, Magnús H. Ólafsson arkitekt 
3 Munnleg heimild,  Jón Valgarðsson Hvalfjarðarstrandahreppi 

2.8 Almennar horfur 
Nokkrar breytingar hafa orðið á efnahagslegum skilyrðum undanfarna mánuði bæði 
innanlands og á alþjóðavettvangi, sem að hluta til má rekja til hryðjuverkanna í 
Bandaríkjunum 11. september 2001. 
 
Íslenskur þjóðarbúskapur hefur verið öflugur síðustu ár og hefur hagvöxtur verið 
nálægt 5% að meðaltali frá miðjum síðasta áratug og hefur kaupmáttur heimilanna 
aukist til samræmis við hann.  Á sama tíma hefur störfum fjölgað um 15.000 og 
atvinnuleysi minnkað úr 5% af vinnuafli í tæplega 1,5%.  Verðbólga hefur verið 
nokkru meiri en æskilegt er, en spá Þjóðhagsstofnunar í desember 2001 gerir ráð fyrir 
6,6% verðbólgu á árinu.  Hagvöxtur hefur lækkað nokkuð frá árinu 2000 eða úr 4,9% 
í 2,2% .  Einnig hefur viðskiptahalli aukist.  
 
Ef framkvæmdir við stækkun Norðuráls og tengdar framkvæmdir ganga eftir á 
árunum 2002-2005, er það mat Þjóðhagsstofnunar að þjóðarframleiðsla verið 1,5% 
hærri á þessu tímabili heldur en ef ekki kæmi til framkvæmda.  Varanleg aukning 
þjóðar- og landsframleiðslu vegna stækkunarinnar er metin um 0,5%.  Það er mat 
stofnunarinnar að erlendar skuldir aukist um 5 prósentustig á framkvæmdartíma og 
verði komnar í svipað horf og í dag árið 2015. 1 
 
Fjárfesting Landsvirkjunar og Norðuráls í álveri og virkjunum nema rúmlega 80 
milljörðum á tímabilinu 2002-2005 á verðlagi ársins 2000.  Vegna þessa gætu beinar 
mótvægisaðgerðir í ríkisfjármálum komið til álita ef framleiðsla hagkerfisins verður 
þá við eða yfir þeim mörkum sem samrýmast stöðugu verðlagi.  Líklegt er að slíkar 
aðgerðir fælust einkum í að draga úr fjárfestingu.   
 
Núll-kostur felur í sér að ekki yrði um frekari framkvæmdir að ræða við stækkun 
álversins á Grundartanga umfram núverandi 90.000 tonna framleiðslur. Það er mat 
framkvæmdaraðila að jafnvel þó að starfsleyfi sé fyrirliggjandi fyrir 180.000 tonna 
ársframleiðslu þá sé sú eining ekki nógu hagkvæm. Því er talið ólíklegt að álverið 
verði stækkað umfram það sem nú er, fáist ekki leyfi fyrir allt að 300.000 tonna 
framleiðslu. 
Það er ljóst að stækkun álversins á Grundartanga er fyrirtækinu mikilvæg til að auka 
heildar hagkvæmni í rekstri og bæta samkeppnisaðstöðu þess á heimsmarkaði.  
Álverið er í stöðugri endurnýjun þótt ekki verði af stækkun þess en nauðsynleg 
hagræðing myndi ekki nást og framtíðarmöguleikar fyrirtækisins yrðu ekki eins góðir 
og ella.  
 
Hvað almennar horfur á áhrifasvæði álversins varðar, geta þær vart talist annað en 
góðar.  Uppgangur hefur verið á svæðinu, fólksfjölgun hefur verið síðan 1997 og 
atvinnulíf er fjölbreytt.  Aðgengi að menntun er fjölbreytt og gott og samgöngur innan 
svæðisins góðar.   
 
Á landsbyggðinni er það oft einkennandi fyrir samfélögin að stærstur hluti 
vinnuaflsins sé bundinn á fáum stórum vinnustöðum.  Sérstaklega á þetta við í smærri 
byggðum þar sem atvinnulífið er einhæft og að mestu bundið sjávarútvegi. Á 
Akranesi og í nágrenni horfir þetta reyndar öðruvísi við en þar er um 6000 manna 
samfélag og stærstu fyrirtækin skiptast milli sjávarútvegs, stóriðju og 

heilbrigðisþjónustu.  Vinnuaflið er ekki bundið við eina atvinnugrein sem er jákvætt, 
auk þess sem ýmis þjónusta hefur skapast í kringum þessi stóru fyrirtæki og eflir 
samfélagið og innviði atvinnulífsins að sama skapi.  Í Borgarnesi er atvinnulífið ekki 
eins fjölbreytt og á Akranesi og munar þar mest um fyrirtæki í sjávarútvegi en 
sjávarútvegur er ekki stundaður í neinu mæli í Borgarnesi. 
 
Eitt af því sem er mikilvægt fyrir sveitarfélög  að huga að þegar stórframkvæmdir á 
borð við stækkun Norðuráls eru fyrirsjáanlegar, er að hafa til taks nægilegt framboð á 
lóðum til íbúðabygginga.  Á Akranesi og í Borgarnesi eru tilbúnar lóðir fyrir alls um  
400 íbúðir, auk þess sem um 18 lóðir í Skilmannahreppi eru íbúðahæfar og um 14 í 
Hvalfjarðarstrandahreppi.  Í ljósi þessa má gera ráð fyrir að nægilegt framboð lóða til 
nýbygginga sé á svæðinu og ætti ekki að vera vandkvæðum bundið þó að fólksfjölgun 
yrði umtalsverð.     
 
Þjónusta á Vesturlandi getur vart talist annað en prýðileg auk þess sem nálægðin við 
höfuðborgarsvæðið er mikil en þar er að finna flestar þær stofnanir og þjónustu sem 
völ er á hér á landi.  Á umræddu áhrifasvæði á Vesturlandi er fullbúið sjúkrahús, 
menntastofnanir, verslanir af ýmsum toga og ýmsar opinberar stofnanir.  Eins og 
komið hefur fram hefur þjónusta á svæðinu styrkst í kjölfar uppbyggingar á svæðinu 
og gera má ráð fyrir að frekari uppbygging iðnaðar og fólksfjölgun komi til með að 
styrkja þá þjónustu sem fyrir er enn frekar auk þess að möguleikar skapast fyrir ný 
fyrirtæki í þjónustu og nýsköpun.  
 
Í viðtölum við forsvarsmenn stærstu fyrirtækja og í bréfum frá sveitarfélögum á 
fyrirhuguðu áhrifasvæði kemur fram að uppbygging iðnaðarsvæðisins á Grundartanga 
auk ganga um Hvalfjörð hafi styrkt innviði atvinnulífsins á svæðinu til muna.  Í 
bréfum sveitarstjórnarmanna kemur einnig fram að undirbúningur vegna frekari 
stækkunar er í fullum gangi og áréttað að sveitarfélög á Vesturlandi hafa tekið þátt í 
mörgum framkvæmdum og hafa því reynslu sem þau búa að. 

3. MAT Á SAMFÉLAGS- OG EFNAHAGSLEGUM ÁHRIFUM 
 

3.1 Inngangur 
Í þessum kafla verður fjallað um mat á félagslegum  og efnahagslegum áhrifum af 
stækkun álvers Norðuráls bæði á byggingartíma og rekstrartíma.  Byggir þetta mat á 
upplýsingum og umfjöllun í köflunum hér að framan, auk skýrslu Þjóðhagsstofnunar 
um þjóðhagsleg áhrif stækkunarinnar.  Viðfangsefnið er nálgast með því að leggja mat 
á hver bein, óbein og afleidd áhrif stækkunarinnar verða á einstaka þætti í 
samfélagsgerð svæðisins og getu svæðisins til að takast á við og bregðast við nýjum 
þörfum. 
Eftirtaldir þættir gefa til kynna styrk svæðisins og getu til að takast á við frekari 
framkvæmdir.   
 
Dreifing áhrifa og traust atvinnulíf: 
Fyrirhugað áhrifasvæði hefur sýnt það og sannað að þar hefur ekki byggst upp einhæft 
atvinnulíf.  Þrátt fyrir að þáttur iðnaðar sé hlutfallslega hærri á Vesturlandi en á 
landinu í heild standa aðrir atvinnuvegir vel að vígi.  Þess má geta til samanburðar að 
þáttur þjónustu er mun stærri á höfuðborgarsvæðinu en annarsstaðar á landinu, en 
þrátt fyrir það hefur það ekki haft neikvæð áhrif á aðrar atvinnugreinar.  Uppbygging 
iðnaðar á Vesturlandi hefur t.d. ekki haft neikvæð áhrif á uppbyggingu ferðaþjónustu 
svo dæmi sé tekið.  Göng um Hvalfjörð hafa vissulega haft mikil áhrif á svæðið og átt 
sinn þátt í því að dreifa áhrifunum þar sem atvinnusvæðið stækkaði til muna. 
Lítið bendir til þess að atvinnulíf á Vesturlandi  muni verða fyrir neikvæðum áhrifum 
vegna stækkunar álvers Norðuráls.  Sjávarútvegsfyrirtækið Haraldur Böðvarsson er 
t.d. stærsti einstaki atvinnurekandinn á Akranesi þrátt fyrir uppbyggingu iðnaðar á 
svæðinu og samdrátt í sjávarútvegi. Í Borgarbyggð er mest stundaður landbúnaður 
upp til sveita en uppbyggingin á Grundartanga hefur styrkt fyrirtæki í iðnaði í 
þéttbýlinu.   
 
Aukinn hagvöxtur: 
Aukin umsvif Norðuráls munu leiða til hærri atvinnutekna, aukinnar atvinnusköpunar 
og hærri tekna fyrir sveitarfélögin.  Nú þegar hafa fyrirtæki á svæðinu byggst upp og 
öðlast mikla reynslu í tengslum við iðnaðaruppbyggingu sem telja má líklegt að sé 
góður undirbúningur vegna frekari stækkunar. Ætla má að á milli 700 og 800 störf 
muni skapast í kjölfar aukinna umsvifa Norðuráls á komandi árum.   Umsvif í verslun 
og þjónustu koma til með að aukast vegna aukinnar eftirspurnar starfsfólks hjá 
álverinu og í afleiddum störfum.   
 
Viðnám gegn fólksflótta:  
Eins og fram hefur komið hefur iðnaðaruppbygging á Vesturlandi verið mikil allt frá 
því laust fyrir 1960.  Þessi uppbygging hefur haft mikil áhrif á íbúaþróun og atvinnulíf 
á Akranesi og byggðirnar í kring.  Þrátt fyrir þessa uppbyggingu iðnaðar er útgerð og 
fiskvinnsla einn af hornsteinum atvinnulífsins á Akranesi.  Allar hafa þessar 
framkvæmdir sýnt að fólksfjölgun hefur orðið í kjölfar uppbyggingar og starfsemi 
þessara fyrirtækja. Svipaða sögu er að segja um uppbyggingu Norðuráls en eftir 
samdráttartíma, fólksfækkun og atvinnuleysi hefur nú tekist að snúa vörn í sókn, ekki 
bara á Akranesi heldur hefur einnig fjölgað í Borgarnesi og sumum smærri hreppum í 
grennd við iðnaðarsvæðið.   

Bætt þjónusta og öflugra menningar- og félagslíf: 
Segja má að sveitarfélög á svæðinu séu vel í stakk búin til að takast á við þær 
breytingar sem fyrirhugaðar eru í framtíðinni.  Í bréfi frá Gísla Gíslasyni bæjarstjóra á 
Akranesi kemur fram að sjálfstraust íbúa hefur aukist í kjölfar þess að snúa kyrrstöðu 
og samdrætti í athafnir og þenslu.  Jákvætt samfélag býður upp á öflugri þjónustu og 
félagslíf verður blómlegra.  Þá hefur Norðurál einnig haft jákvæð áhrif á launaþróun 
svæðisins þar sem laun eru hærri en fyrir sambærileg störf annarsstaðar.  
Starfsmannavelta hjá fyrirtækinu er lág sem bendir til ánægju starfsmanna m.a. með 
stefnu fyrirtækisins í málefnum tengdum starfsmönnum. 
 

3.2  Íbúaþróun 
Ef af fyrirhuguðum framkvæmdum verður, kemur íbúaþróun svæðisins til með að 
verða jákvæð áfram, þ.e. fleiri munu flytja til svæðisins umfram þá sem flytja í burtu.  
Einnig er líklegt að einhver röskun komi til með að verða innan svæðisins þar sem 
einstaklingar flytji sig jafnvel úr sveitum í nærliggjandi þéttbýli, þar sem fjölbreyttari 
atvinnu og hærri tekjur er að fá.  Samdráttur er í landbúnaði og því ekki ólíklegt að 
bændur á svæðinu muni halda áfram að sækjast eftir atvinnu í álverinu. Einnig má 
gera ráð fyrir að einhver tilflutningur verði annarstaðar af landsbyggðinni, en mikill 
fólksflótti hefur verið t.d af Austurlandi, Norð-Austurlandi og Vestfjörðum.  Þó má 
telja fullvíst að langflestir sem flytja af landbyggðinni flytja til höfuðborgarsvæðisins.  
Það er stefna fyrirtækisins að ráða starfsfólk af Vesturlandi svo fremi að fólk fáist til 
starfa.    
 
Ef ekki verður af framkvæmdum mun væntanlega ekki verða fólksflótti af svæðinu, 
en uppbygging mun heldur ekki verða eins hröð og fjölbreytt og ef af stækkun 
fyrirtækisins verður. 
 

3.3  Efnahags- og atvinnulíf 
Bygging álvers á Grundartanga hófst í mars árið 1997 fyrir 60.000 tonna álver en 
stækkun upp í 90.000 tonn hófst í febrúar 2000 og lauk sumarið 2001.  Starfsmenn  í 
árslok 2001 voru 207, 29 konur og  178 karlar.  Af Vesturlandi koma 168 eða rúmlega 
80% starfsmanna en af höfuðborgarsvæðinu og úr Kjósarhreppi koma tæp 20% eða  
39 starfsmenn. Konur eru í dag 14% starfsmanna.   
 
Norðurál sækist eftir stækkun álversins úr 90.000 tonnum í allt að 300.000 tonna 
ársframleiðslu í stað þess að stækka einungis í 180.000 tonn eins og núverandi 
starfsleyfi fyrirtækisins kveður á um. Stækkun um 150.000 tonn í 240.000 tonna 
ársframleiðslu og síðar í allt að 300.000 tonn tekur fyrst og fremst mið af ýtrustu 
hagkvæmni. Þessar stærðir eru hagkvæmastar hvað varðar hámarksnýtingu mannafla 
og tækni, þ.e. straumstyrk um hvert ker og rafbúnað. Aðrar stærðir eru því ekki 
fýsilegar að mati framkvæmdaraðila. 
 
Ef áform um byggingu álvers Reyðaráls og stækkun Norðuráls ganga eftir verður 
fjárfesting vegna þeirra og tengdra virkjanaframkvæmda um 280 milljarðar króna á 
árunum 2004-2009 á verðlagi ársins 2000.  Reiknað er með að um 60% 
fjárfestingarvöru verði innflutt, en hinsvegar má ljóst vera að framkvæmdir af þessari 
stærðargráðu sem hér um ræðir koma til með að valda mikilli aukningu í innlendri 
eftirspurn.   

Á framkvæmdatíma gerir Þjóðhagsstofnun ráð fyrir í skýrslu sinni að árleg 
mannaflaþörf vegna fyrirhugaðra framkvæmda við Norðurál og byggingu álvers 
Reyðaráls verði að jafnaði ekki fjarri 1300 ársverkum að meðaltali á tímabilinu 2002-
2009 eða tæp 0,9% af áætluðum mannafla á vinnumarkaði og ríflega 2500 ársverk 
þegar mest lætur árið 2004.  Í skýrslunni er einnig gert ráð fyrir því að  um 
fimmtungur alls vinnuafls við byggingu álvera og virkjana verði erlent vinnuafl sem 
flyst hingað  í þeim eina tilgangi að vinna við framkvæmdirnar. 1 
 
Í skýrslu Þjóðhagsstofnunar er einnig gert ráð fyrir að ekki komi til framkvæmda 
vegna Reyðaráls heldur eingöngu stækkunar Norðuráls.  Miðað við það eru áhrif á 
helstu þjóðhagsstærðir öllu minni og skammvinnari en þegar gert er ráð fyrir álveri 
Reyðaráls á svipuðum tíma.  Heildarfjárfesting vegna framkvæmdanna yrði þá á milli 
75 og 80 milljarðar, og er þá reiknað með að framkvæmdum muni ljúka fyrir árslok 
2004.  Gert er ráð fyrir að árleg mannaflaþörf á framkvæmdatíma verði 700 ársverk 
eða um 0,5% af áætluðum mannafla á vinnumarkaði.  Aukning árlegs hagvaxtar yrði 
mest á milli 1 og 1,5 prósentustig árið 2004, samkvæmt Þjóðhagsstofnun og 
viðskiptahalli gæti aukist um rúmlega 2% af landsframleiðslu að meðaltali á 
framkvæmdatíma. 2 
 
Á byggingatíma vegna stækkunar Norðuráls, sem áætlaður er um 24-36 mánuðir,  er 
áætluð mannaflaþörf um 570 manns þegar mest lætur, en áætlað er að 
framkvæmdatími muni verða samfelldur. Gert er ráð fyrir að vinnubúðir verðir reistar 
á svæði norðvestan við verksmiðju fyrirtækisins.  Erfitt er segja nákvæmlega til um 
hversu stórar þær verða og fer það að einhverju leyti eftir því hvaðan verktakarnir 
koma. Mötuneyti, hvíldar- og snyrtiaðstaða verður í samræmi við fjölda starfsmanna 
við framkvæmdina en meiri óvissa er um svefnaðstöðu. Nálægð 
framkvæmdasvæðisins við Akranes, Borgarnes og höfuðborgarsvæðið gerir það að 
verkum að minni líkur eru á því að starfsmenn verktaka muni gista á svæðinu. Þó er 
gert ráð fyrir ákveðnum fjölda svefnplássa sem starfsmenn geta nýtt eftir því sem 
hentar.  
 
Uppsetning og rekstur vinnubúðanna verður í samræmi við reglugerð nr. 84/1982 um 
starfsmannabústaði og starfsmannabúðir auk annarra laga og reglugerða sem við eiga, 
eins og verið hefur bæði við byggingu og stækkun Norðuráls. 
 
Áætlað er að 180.000 tonna starfsemi hefjist í árslok 2004 og gert er ráð fyrir að bæta 
um 180-190 starfsmönnum við þann starfsmannafjölda sem fyrir er vegna þeirrar 
stækkunar. Í kjölfarið er gert ráð fyrir að árið 2005 verði starfsemin aukin enn frekar, 
eða um 60.000 tonn og verði þá komin upp í 240.000 tonna framleiðslu á ári.  Ráðgert 
er að bæta við um 150-160 starfsmönnum vegna þessa áfanga.  Ætla má því að um 
440 starfsmenn muni koma af Vesturlandi þegar þessum áfanga er náð. Samkvæmt 
upplýsingum frá Norðuráli voru ráðnir 40 starfsmenn vegna stækkunar fyrirtækisins 
sumarið 2001.   
  
Endanlegur fjöldi starfsmanna er háður því hversu mikið verður unnið úr álinu hjá 
Norðuráli. Í dag er framleiðsla í steypuskála eins einföld og hugsast getur, þar sem 
nær eingöngu er steypt í hleifa. Ef haldið er áfram á þeirri braut má reikna með um 
500 störfum við 300.000 tonna álver. Ef farið verður út í flóknari steypu eða íblöndun 
                                                           
1 Þjóðhagsleg áhrif stækkunar Norðuráls, bls. 3 
2 Þjóðhagsleg áhrif stækkunar Norðuráls, bls. 6-7 

má búast við auknum fjölda starfa. Einnig skiptir máli hvernig vöktum verður hagað 
bæði í kerskála og skautsmiðju. Þar sem endanleg ákvörðun liggur ekki fyrir um þetta 
í dag verður að reikna með að fjöldi starfsmanna verði á bilinu 500 til 650.  
 
Það er stefna fyrirtækisins að ráða starfsfólk af Vesturlandi svo fremi að nægt 
framboð sé af fólki til vinnu við starfsemina. Rúmlega  80% starfsmanna fyrirtækisins 
koma norðan Hvalfjarðar en tæp 20% koma af svæðinu sunnan Hvalfjarðar.  Hlutfall 
starfsfólks af Vesturlandi hefur aukist hjá Norðuráli frá því starfsemin hófst. 1 
 
Margfeldisáhrif 
Í mati á umhverfisáhrifum sem unnið var árið 1995 var gert ráð fyrir að mest 
samfélagsleg röskun yrði með tilkomu fyrsta hluta álversins með 60.000 tonna 
ársframleiðslu.  Á þeim tíma var töluvert atvinnuleysi á Vesturlandi og því ólíklegt 
talið að 150 ársverk álversins myndu valda vandræðum og þenslu.  Það var líka mál 
manna á svæðinu að vinnumarkaður og samfélag gætu óhikað tekið við þeim 
breytingum sem fylgdu í kjölfarið án umtalsverðrar röskunar. 
 
Í skýrslu Þjóðhagsstofnunar frá janúar 2002 um Þjóðhagsleg áhrif stækkunar 
Norðuráls kemur fram að fyrir hvert starf í álveri fyrirtækisins skapist um 1,5 starf 
annarsstaðar í samfélaginu.  Fyrir 500 störf í álverinu ættu að verða til um 750 störf í 
tengslum við fyrirtækið eða á annað þúsund störf alls. 
 
Á framkvæmdatíma, sem að vísu er tímabundið verkefni má búast við að 
margfeldisáhrifin nái að fram að ganga að einhverju leiti, en það sem skiptir svæðið 
mestu er hvernig þau koma til með að verða á rekstrartíma.  Margfeldisáhrif eru því 
meiri sem uppbyggingin er í fjölbreyttari atvinnuumhverfi.  Fyrirtækið getur þá keypt 
meiri þjónustu á svæðinu og einnig að starfsmennirnir eyða stærri hluta 
ráðstöfunartekna sinna þar sem verslun og þjónusta er fjölbreyttari.2 
 
Stækkun álversins kemur til með að hafa áhrif á fjölmarga þætti á Vesturlandi og 
höfuðborgarsvæðinu.  Eins og fram hefur komið eru laun í áliðnaði fremur há, 
meðallaun eru um 300.000 kr á mánuði.  Aukin eftirspurn mun skapast vegna neyslu 
starfsfólks í álverinu og afleiddum störfum.  Skattgreiðslur starfsmanna og fyrirtækis 
munu hafa áhrif á sveitarfélög sem nýta munu tekjur sínar til uppbyggingar á þjónustu 
í þágu íbúa sinna.  Stækkun álversins hefur einnig áhrif á aðrar atvinnugreinar, og þá 
sennilegast helst á sjávarútveg og landbúnað.  Sjómennska felur í sér fjarvistir frá 
fjölskyldum og atvinnugreinin er oft á tíðum mjög sveiflukennd sem gefur því ekki 
eins öruggar tekjur og áður tíðkaðist.  Vafalaust munu einhverjir vilja hefja störf í 
álverinu þar sem eru traustar tekjur auk þess að njóta meiri samveru með 
fjölskyldunni.  Þegar starfsemi Norðuráls hófst árið 1997 urðu forsvarsmenn Haraldar 
Böðvarssonar á Akranesi varir við sveiflur í framboði vinnuafls.  Í kjölfarið fór 
fyrirtækið í gegnum hagræðingu sem m.a. leiddi til þess að öll uppskipun hefur verið 
boðin upp og er nú í höndum einkaaðila. 3  
 
Starfsemi í sjávarútvegi tekur sífelldum breytingum og fer störfum í greininni sífellt 
fækkandi.  Mörg störf í sjávarútvegi eru reyndar þess eðlis að tekjur eru mun hærri en 
í álveri, og munu störf í sjávarútvegi halda áfram að hafa aðdráttarafl eins og hingað 
                                                           
1 Munnleg heimild, Kristján Sturluson framkvæmdastjóri starfsmannasviðs 
2 Byggðastofnun, Áhrif stóriðju á búsetu og vinnumarkað, bls.3 
3 Munnlegar heimildir, Guðmundur Páll Jónsson starfsmannastjóri HB Akranesi 

til.  Hinsvegar mun eftirspurn eftir starfsfólki í álverinu laða til sín ungt starfsfólk sem 
annars hefði farið á sjóinn. 
 
Ekki er ólíklegt að bændur muni í enn meira mæli en nú er sækjast eftir vinnu í 
álverinu annað hvort með eða án búskapar.  Tekjur í landbúnaði eru ekki háar (sjá 
umfj. um tekjur) en það kann að ráða miklu að tekjur fyrir hefðbundin störf í álverinu 
eru hærri en fyrir sambærileg störf annarsstaðar.1 
Samkvæmt upplýsingum frá Norðuráli kemur fram að árið 1997 þegar byrjað var að 
leita að starfsfólki í 150 stöður hjá Norðuráli vegna upphafs rekstrar, bárust alls 1500 
umsóknir og voru notuð einskonar próf til að velja þá 150 starfsmenn sem voru ráðnir.  
Á þeim tíma var atvinnuleysi töluvert eða 3,9%, en var í nóvember 2001 1,5% 
samkvæmt upplýsingum frá Vinnumálastofnun Íslands. Starfsmannavelta var nokkur 
fyrstu rekstrarmánuðina á meðan á gangsetningu stóð en frá því í apríl 1999 hefur 
verið lítil hreyfing á starfsfólki. Helstu breytingarnar eru að starfsmenn af 
höfuðborgarsvæðinu hafa hætt og aðrir búsettir á Vesturlandi tekið við, en það hefur 
verið markviss stefna fyrirtækisins að ráða starfsmenn sem búsettir eru á Vesturlandi. 
Vegna þessa er m.a. boðið upp á ferðir fyrir starfsfólk bæði á Akranes og í Borgarnes.  
Lág starfsmannavelta þýðir að starfsfólki virðist almennt líða vel og því ekki sjá 
ástæðu til að skipta um starfsvettvang. 2    
 
Það er stefna Norðuráls að leita til fyrirtækja á Vesturlandi eftir þjónustu svo fremi að 
þjónustan sé í boði á svæðinu og hagstætt verð bjóðist.  Á árinu 2001 keypti 
fyrirtækið þjónustu af 170 innlendum aðilum, þar af var aðkeypt þjónusta af 
Vesturlandi 330 milljónir króna frá 67 aðilum.  Af þessu má sjá að áhrifa fyrirtækisins 
gætir víða í íslensku atvinnulífi og ekki hvað síst á Vesturlandi. 3 
 

3.4 Viðbrögð á vinnumarkaði 
Í þessum hluta er fjallað um hvernig vinnumarkaðurinn á áhrifasvæði álversins getur 
brugðist við þeirri stækkun sem fyrirhuguð er og þeirri auknu þörf fyrir vinnuafl sem 
skapast í öðrum greinum. 
 
Þegar verið er að tala um mannafla fyrir starfsemi eins og hér um ræðir er hann sóttur 
í fyrsta lagi í atvinnulaust fólk, í öðru lagi í fólk sem er nýtt á vinnumarkaði og í þriðja 
lagi í starfsfólk í öðrum atvinnugreinum.  Í spá Þjóðhagsstofnunar fyrir árið 2002 er 
gert ráð fyrir að draga muni úr spennu á vinnumarkaði og að atvinnuleysi muni verða 
um 2%.  Framboð vinnuafls hér á landi er nokkuð sveigjanlegt. Reynslan hefur sýnt 
að framboð eykst þegar aðstæður á vinnumarkaði batna eins og átt hefur sér stað 
síðustu ár. Bæði er um að ræða aukna atvinnuþátttöku þeirra sem þegar búa á landinu 
og fólksflutninga til landsins. Þannig er hluta af þörfinni fyrir meira vinnuafl mætt 
með auknu framboði vinnuafls og að hluta með minnkun atvinnuleysis.  
 
Eins og fram kemur í spá Þjóðhagsstofnunar er gert ráð fyrir að draga muni úr spennu 
á vinnumarkaði snemma árs 2002, en á höfuðborgarsvæðinu hafa staðið yfir 
gríðarlegar framkvæmdir í byggingariðnaði sem mörgum hverjum lauk seinnihluta árs 
2001.  Má þar nefna byggingu verslunarmiðstöðvarinnar Smáralindar í Kópavogi, 

                                                           
1 Morgunblaðið, nóvember 2000, bls.28 
2 Morgunblaðið, nóvember 2000, bls. 28 
3 Bréf frá Norðuráli 

stækkun Flugstöðvarinnar á Keflavíkurflugvelli og annan áfanga álversins á 
Grundartanga. 
Þessar niðurstöður benda til þess að samdráttur muni verða í byggingariðnaði á árinu 
2002 ef ekki komi til framkvæmdir sem taki við þeirri þenslu sem verið hefur 
viðvarandi á höfuðborgarsvæðinu að undanförnu. 
 
Atvinnulíf á Vesturlandi hefur aðlagað sig vel að þeirri iðnaðaruppbyggingu sem átt 
hefur sér stað á Grundartanga og hefur styrkst við aukin umsvif í iðnaði.  
Aðlögunartími fram að aukinni starfsemi er rúmur og ætti atvinnulífið að hafa nægan 
tíma til undirbúnings.  Mest munar um þá reynslu sem fyrirtæki og sveitarfélög á 
svæðinu búa yfir vegna þeirrar uppbyggingar sem þegar hefur átt sér stað.  
 
Hver viðbrögðin á vinnumarkaði verða kemur til með að ráðast að miklu leyti af því 
hver staða atvinnumála verður á höfuðborgarsvæðinu og landinu í heild, þegar að 
fyrirhuguðum framkvæmdum á Grundartanga kemur. 
 
Nýliðun á vinnumarkaði/ heimamenn 
Fjöldi ungs fólks kemur inn á vinnumarkaðinn á Vesturlandi á ári hverju.  Mikill 
meirihluti ungs fólks á framhaldsskólaaldri fer í frekara nám, enda býður 
Fjölbrautaskólinn á staðnum bæði uppá  bók- og verknám.  Reikna má með að um 
260-270 manns komi út á vinnumarkaðinn á áhrifasvæði álversins á ári hverju, en 
atvinnuþátttaka á landinu um miðjan nóvember 2001 var um 83,6%. Árið 2004 þegar 
áætlað er að hafin verði 180.000 tonna framleiðsla hjá Norðuráli verða komnir um 
500-550 nýliðar út á vinnumarkaðinn á Vesturlandi.  
Undirbúningur er hafinn að stofnun stóriðjubrautar við framhaldsskólann á Akranesi 
og stefnt að því að nám geti hafist haustið 2002, en þar verður boðið upp á 
starfsmenntun í tengslum við vinnu í álverinu.  Þegar þessum námsmöguleika hefur 
verið komið á  má ætla að einhver hluti vinnuaflsins komi fyrr út á vinnumarkaðinn en 
ella. Auk þessa þarf að huga að því hvernig hægt er að laða ungar konur til starfa hjá 
fyrirtækinu, en það mætti hugsanlega gera með því að bjóða upp á sveigjanlegan 
vinnutíma, þar sem hægt yrði að aðlaga  fjölskyldulíf og atvinnu. 1  
 
Áætlað er að fyrri áfangi stækkunar á  álveri Norðuráls taki til starfa árið 2004. 
Starfskrafta framtíðarinnar er að finna í aldurshópunum 10-14 ára og 15-19 ára.  Á 
áhrifasvæði álversins eru í fyrri aldurhópnum 769 einstaklingar, 402 karlar og 367 
konur.  Í aldurshópnum 15-19 ára eru 798 einstaklingar, 444 karlar og 354 konur.  
Báðir þessir hópar eru tiltölulega fjölmennir.  Gera má ráð fyrir því að stærsti hluti 
beggja aldurshópanna fari í áframhaldandi nám þar sem aðgengi að menntun er gott á 
Vesturlandi. 2  
 
Aðfluttir 
Í upplýsingum frá Norðuráli kemur fram að 12 starfsmenn ásamt fjölskyldum hafi 
flutt til Akraness frá landsbyggðinni, beinlínis vegna þess að þeir fengu vinnu hjá 
Norðuráli þegar fyrirtækið tók til starfa  Við stækkun þess upp í 90.000 tonna 
framleiðslu voru ráðnir um 40 starfsmenn en enginn af þeim flutt af landsbyggðinni 
gagngert til að hefja störf í álverinu.  Af 207 starfsmönnum í dag getur það varla talist 
stór hluti vinnuaflsins eða um 6%.  Ef miðað er við að svipað hlutfall muni flytja af 
landsbyggðinni gagngert til að starfa í álverinu þegar full stækkun hefur átt sér stað,  
                                                           
1 hagstofa.is 
2 hagstofa.is 

þá er fyrirséð að um 20-30 starfsmenn ásamt fjölskyldum muni flytja til Vesturlands. 
Þetta sýnir umfram allt hversu mikið aðdráttarafl höfuðborgin hefur og hversu fáir eru 
að flytja annað en á höfuðborgarsvæðið. 
 
Reyðarál áformar að reisa álverksmiðju í Reyðarfirði á næstu árum og er áætlað að  
starfsemi hefjist seinni hluta árs 2006 ef fyrirhuguð áform ganga eftir. Mikill 
fólksflótti hefur verið frá Austurlandi undanfarin ár og fluttu til að mynda 125 manns 
umfram aðflutta frá Fjarðabyggð árið 2000 samkvæmt heimildum Hagstofunnar, en í 
því sveitarfélagi  er áætlað að álver Reyðaráls muni rísa.  Atvinnulíf á Austurlandi er 
tiltölulega einhæft auk þess sem samdráttur hefur verið í sjávarútvegi á undanförnum 
árum.  Vonast er til að álver Reyðaráls í Reyðarfirði komi til með að snúa íbúaþróun 
svæðisins við og efli atvinnulíf og þjónustu á Mið-Austurlandi  
Af þeim tólf starfsmönnum álversins á Grundartanga sem fluttu til Akraness af 
landsbyggðinni var einungis einn af Austurlandi. Flestir þeir sem flytja frá 
Austurlandi hverfa til höfuðborgarsvæðisins en þangað hafa búferlaflutningar fólks á 
undanförnum árum einkum beinst.   
 

3.5 Menntun vinnuafls 
Starfsmenn hjá Norðuráli eru með fjölbreytta menntun eins og gengur hjá stórum 
fyrirtækjum. Starfsmenn með iðnmenntun eru 41%.  Hluti þeirra (um 5% 
starfsmanna) er í stjórnunarstörfum, hluti (20% starfsmanna) er að vinna við sína iðn 
og á það sérstaklega við um rafvirkja og vélvirkja, en aðrir (um 16%) eru með 
iðnmenntun af ýmsu tagi og vinna við ýmis almenn störf.  Háskólamenntaðir 
starfsmenn eru 11%, en um 80% háskólamenntaðra starfsmanna kemur frá 
höfuðborgarsvæðinu sem er tiltölulega hátt hlutfall miðað við að einungis ríflega 15% 
starfsmanna eru þaðan.  1 
Mikið samstarf er á milli Norðuráls og hinna ýmsu skóla á Vesturlandi.  Til að mynda 
tekur fyrirtækið reglulega á móti nemendum í málmiðnaðardeild við Fjölbrautaskóla 
Vesturlands á Akranesi og kynnir fyrir þeim starfsemi sína. Fyrirtækið hefur einnig 
unnið að því í samráði við skólann að koma á fót stóriðjubraut, en þau mál eru nú til 
meðferðar hjá menntamálaráðuneytinu. Samstarf er milli fyrirtækisins og annars 
grunnskólanna á Akranesi um nýsköpunarverkefni þar sem ákveðinn hópur nemenda í 
eldri bekkjardeildum vinna verkefni tengd verksmiðjunni.  Einnig er gott samstarf við 
háskólann á Bifröst þar sem nemendur hafa komið í heimsóknir til Norðuráls og kynnt 
sér starfsemi þess.  Þetta mikla samstarf er liður í því að koma á  betri tengslum milli 
skóla og atvinnulífs, en gæti einnig leitt til þess í framtíðinni að auka hlutfall 
háskólamenntaðra starfsmanna af Vesturlandi.  
Norðurál hefur nýtt sér þjónustu Símenntunarmiðstöðvar Vesturlands og á árinu 2001 
sóttu 45 starfsmenn námskeið þar.  Til viðbótar námskeiðum hjá miðstöðinni fóru 
starfsmenn alls 600 sinnum á námskeið (innan fyrirtækis og utan) á árinu 2001.2 
 

3.6  Sveitarfélög 
Helstu áhrif á sveitarfélög á svæðinu munu verða auknar tekjur vegna útsvars, 
fasteignagjalda og þjónustugjalda.  Framlög úr jöfnunarsjóði munu dragast saman að 
einhverju leiti á móti.  Sveitarfélögin þurfa að geta mætt auknum fólksfjölda með því 

                                                           
1 Bréf, Kristján Sturluson framkvæmdastjóri starfsmannasviðs Norðuráls 
2 Munnleg heimild, Trausti Gylfason Þjálfunarstjóri Norðuráli 

að hafa skipulagsmál og þjónustu í eins góðu lagi og mögulegt er. Gert er ráð fyrir 
stækkun skóla og leikskóla í framtíðaráformum sveitarfélaganna, auk þess sem 
skipulagsmál eru í góðu horfi innan fyrirhugaðs áhrifasvæðis og nægt framboð af 
lóðum til nýbygginga er í báðum þéttbýliskjörnum áhrifasvæðisins. Auk þessa hafa 
hrepparnir í kringum iðnaðarsvæðið sumir hverjir skipulagt íbúðabyggð og gera sig 
líklega til að taka við ákveðnum fjölda fólks sem vill flytja á svæðið.  Í kjölfar 
umræðu um frekari stækkun hafa stærri verktakar sýnt því áhuga að byggja upp 
íbúðahverfi í samræmi við skipulag. 
 
Eftir því sem fram kemur hér að framan þá hafa sveitarfélög á Vesturlandi nú öðlast 
töluverða reynslu og þekkingu þegar bregðast þarf við fólksfjölgun. Sameining 
sveitarfélaga hefur farið fram víða á landinu, þar sem markmiðið er einkum að byggja 
upp stærri og öflugri einingar sem boðið geta upp á betri þjónustu og geti ráðið betur 
við þau verkefni sem þau takast á við. Sameining sveitarfélaga á áhrifasvæði 
Norðuráls hefur lengst gengið á svæðinu í kringum Borgarnes, þar sem sameiningar 
fóru fram bæði árin 1994 og 1998.  Álver Norðuráls stendur í tveimur litlum 
sveitarfélögum sem skipta með sér tekjum af iðnaðarlóðinni á meðan flestir 
starfsmenn fyrirtækisins koma frá þriðja sveitarfélaginu.  Til Akraness er einnig mest 
sótt sú þjónusta sem starfsemin þarf á að halda hvort sem er fyrir fyrirtækið eða 
starfsmenn þess.  Í tillögum frá byggðanefnd hjá Sambandi íslenskra sveitarfélaga er 
lagt til að markvisst verði unnið að því á næstu átta árum að fækka sveitarfélögum í 
40-50 með frjálsri sameiningu og náist það markmið ekki muni ríki og sveitarfélög 
sameiginlega beita sér fyrir því að sveitarfélög verði sameinuð með lögum. Ef af 
frekari sameiningu sveitarfélaga sunnan Skarðsheiðar verður í framtíðinni mun það 
auðvelda þeim að takast á við stór verkefni, stjórnsýslan færist á færri hendur og fleiri 
munu njóta tekna þessara stóru fyrirtækja til sveitarfélaga í formi bættrar þjónustu.1  
 

3.7 Húsnæðismál 
Ef áætlanir ganga eftir munu um 40 manns flytja til svæðisins annarsstaðar af landinu 
gagngert til að vinna í álverinu.  Hægt er að gera ráð fyrir einni íbúð á hvern þessara 
starfsmanna ásamt fjölskyldu, en það er um 10% af þegar skipulögðu húsnæði á 
áhrifasvæðinu, en skipulagðar hafa verið byggingalóðir fyrir alls 432 íbúðir.  Hins 
vegar má ætla að ákveðinn fjöldi fólks muni flytja til svæðisins til að sinna þeim 
fjölda afleiddra starfs sem til verða þegar stækkun Norðuráls verður orðin að 
veruleika.  Skortur á lóðum til bygginga er því ekki fyrirséður á svæðinu, svo 
framarlega sem byggt verður samkvæmt eftirspurn. 
  
Það sem háir svæðinu töluvert er skortur á leiguíbúðum og á það bæði við um 
Akranes og Borgarnes sem stafar einkum af þeirri íbúafjölgun sem átt hefur sér stað á 
undanförnum árum.  Hinsvegar hafa verktakar sýnt því áhuga að byggja upp 
íbúðasvæði á Akranesi til að koma til móts við þennan skort.  Ekki er mikið af lausum 
íbúðum á söluskrá fasteignasala á Akranesi en töluvert er um nýbyggingar á svæðinu. 
 
Atvinnuhúsnæði 
Búið er að ganga frá breytingum á deiliskipulagi fyrir hafnarsvæðið á Grundartanga 
og er þar gert ráð fyrir nokkrum lóðum sem hugsanlega mætti nýta fyrir léttan iðnað 
og þar með þjónustu við iðnaðarsvæðið.  

                                                           
1 samband.is 

Í Borgarnesi hefur verið unnið skipulag fyrir iðnaðarlóðir sem og á Akranesi, þannig 
að ekki ætti að skorta á lóðir fyrir frekari uppbyggingu smáiðnaðar í þéttbýli á 
svæðinu.   
 

3.8 Þjónusta og grunngerð 
Þörf fyrir þjónustu á svæðinu mun aukast í kjölfar fyrirhugaðrar stækkunar en auk 
þess starfsmöguleikar fyrir sérfræðimenntað fólk.  Þau fyrirtæki sem fyrir eru á 
svæðinu búa í dag að þeirri reynslu að hafa tekið þátt í þeirri uppbyggingu sem þegar 
hefur átt sér stað og hafa þegar gengið í gegnum uppgangstíma.  Í viðtölum við 
forsvarsmenn nokkurra iðnfyrirtækja á Vesturlandi kom fram að þeir líta ekki svo á að 
fyrirhuguð stækkun komi til með valda meiri þenslu í þjónustu en þegar hefur orðið 
heldur viðhalda þeim verkefnum sem þegar eru fyrir hendi. 1  
 
Fræðslumál 
Aðgengi að menntun á Vesturlandi er gott, sérstaklega miðað við aðra landshluta.  Á 
svæðinu er að finna menntastofnanir sem eru einstakar í sinni röð og má þar nefna 
Viðskiptaháskólann á Bifröst og Búnaðarháskólann á Hvanneyri.  Kennaraháskólinn 
hefur einnig starfsaðstöðu á Vesturlandi, auk þess sem öflugur framhalsskóli er á 
Akranesi.  Vel er búið að fjölskyldufólki með börn bæði á leikskólum og í 
grunnskólum, þar sem menn eru meðvitaðir um að hugsanlega þurfi að stækka 
skólana eða byggja nýja.  Nú þegar hefur verið byggt við bæði skóla og leikskóla á 
svæðinu og hægt að bæta við nemendum, gerist  þess þörf.  Það sem einkennir þessar 
menntastofnanir er að þær eru sífellt að eflast og stækka og er háskólinn á Bifröst 
einstakur hvað það varðar.   
 
Heilbrigðisþjónusta 
Með fjölgun fólks eykst þörfin fyrir frekari heilbrigðisþjónustu í þéttbýli en einnig í 
álverinu sjálfu.  Á Akranesi er sjúkrahús sem þjónustar allt Vesturland og 
heilsugæslustöðvar á smærri stöðum. Sjúkrahús Vesturlands hefur verið að styrkjast 
til muna á undanförnum árum og stutt er síðan tekin var í notkun ný álma með 
tveimur skurðstofum og bættri þjónustu í kjölfarið.  Sjúkrastofnanir á Akranesi eru 
með stærstu vinnustöðum svæðisins.  Samningur er á milli Norðuráls og Sjúkrahúss 
Vesturlands þar sem hjúkrunarfræðingur og læknir eru reglulega til viðtals fyrir 
starfsmenn.   
 
Félagsþjónusta  
Með auknum fólksfjölda má gera ráð fyrir aukinni þörf fyrir félagsþjónustu, þó má 
segja að með hærri tekjum á svæðinu og aukinni og fjölbreyttari atvinnu muni þörfin 
ekki verða eins mikil og búast mætti við annars.  Sú þjónusta sem til staðar er mun 
halda áfram eins og lög gera ráð fyrir og þróast í takt við breyttar þarfir og aðstæður. 
 
Afþreying 
Á undanförnum árum hefur fjölbreytni afþreyingar aukist, auk þess sem nálægðin við 
höfuðborgarsvæðið með allri sinni afþreyingu er meiri en aðrir landshlutar eiga að 
venjast.  Vesturland er þekkt fyrir að hlúa að og byggja upp öflugt íþróttastarf og 
íþróttamannvirki á svæðinu bera vott um það. Öll almenn afþreying og möguleikar til 

                                                           
1 Munnlegar heimildir, Arnar Sigurðsson Vírneti, Konráð Konráðsson Loftorku 

útivistar eru til staðar og kemur til með að eflast enn frekar við frekari uppbyggingu 
svæðisins.  
 
Vatn og fráveita 
Vatnsöflun er að svo stöddu í góðu lagi og þolir nokkuð mikla fjölgun íbúa á svæðinu. 
Gert er ráð fyrir að núverandi vatnsöflun sé nægjanleg fyrir stækkun álvers í allt að 
300.000 tonn.  Vatn fyrir álverið, bæði iðnaðar- og neysluvatn, er tekið úr vatnsveitu 
Íslenska járnblendifélagsins. Vatnsból Járnblendifélagsins er við Skarðsá í mynni 
Skarðsdals í landi Tungu og við Súlá í landi Hlíðarfótar í Svínadal. Miðað við 
forsendur sem settar voru fram í matsskýrslunni frá árinu 1995 hefur vatnsþörf verið 
mun minni en gert var ráð fyrir, bæði hvað varðar iðnaðarvatn og neysluvatn. 
Ástæðan er sú að Norðurál notar lokuð kælikerfi og sjókælingu en í upphafi var gert 
ráð fyrir að nota ferskvatn. 1 
 
Sorpeyðing 
Mikill hluti úrgangs frá Norðuráli er sendur til endurvinnslu erlendis. 
Sorpmóttökustöð Gámu mun geta sinnt álverinu og væntanlegri fólksfjölgun á 
svæðinu, enda er afkastageta fyrirtækisins mun meiri en hún er í dag.  Það ætti því 
ekki að vera neinum vandkvæðum bundið að sinna því sem við bætist sökum 
stækkunar Norðuráls. Svæðið í Fíflholtum á að endast í einhverja áratugi í viðbót þó 
svo að aukning verði.  
 
Raforka 
Akranes er vel tengd við Brennimel og er flutningsgeta á rafmagni til staðarins góð og 
ætti veruleg aukning fólks ekki að hafa áhrif þar á. Breyting raforkulaga hefur haft 
áhrif á Vesturlandi með sameiningu Orkuveitu Reykjavíkur og Akranesveitu.  Þessi 
sameining hefur haft í för með sér verðlækkun á heitu vatni og er nú verð á rafmagni 
það sama og í Reykjavík, sem ætti að hafa  jákvæð áhrif á búsetuskilyrði svæðisins.  
 
Hafnir  
Í kjölfar byggingar álvers Norðuráls á Grundartanga árið 1997 voru gerðar breytingar 
á hafnaraðstöðunni, en höfnin hafði fyrir álversframkvæmdir nær eingöngu verið 
notuð af  Íslenska Járnblendifélaginu.  Hafnaraðstaðan var bæði stækkuð og gerð 
dýpri auk þess sem aðstaða fyrir gáma var bætt. Árið 2000 fóru 161 skip um höfnina, 
sem samsvarar því að skip komi annan hvern dag allt árið.  Við stækkun álversins í 
300.000 tonn  verður hlutfallsleg aukning á fjölda skipa auk þess sem stærri skip 
leggja að höfninni þar sem meiri útflutningur verður af áli.  Árið 2000 kom eitt 
flutningaskip á mánuði með hráefni að Grundartangahöfn vegna álversins en tíðni 
sambærilegra skipa gæti allt að fimmfaldast miðað við 300.000 tonna ársframleiðslu.  
 
Aðkoma að höfninni er góð og úthafsöldu gætir lítið.  Grundartangahöfn er í samstarfi 
við Reykjavíkurhöfn um afnot af flotgirðingu ef til mengunarslyss kemur.  Ekki er 
talin þörf á því að gera frekari breytingar á Grundartangahöfn þrátt fyrir fyrirhugaða 
stækkun. 
 
Fyrirtækið Klafi sem þjónustar fyrirtækin við Grundartanga telur sig reiðubúið til að 
bæta frekar við starfsemi sína í kjölfar stækkunar Norðuráls. 
 

                                                           
1 Norðurál, Tómas Már Sigurðsson 



 41

Á Akranesi er einnig til staðar ein besta höfn landsins og þjónustar flestar tegundir 
skipa og báta.  Höfnin nýtist fyrst og fremst sem fiskiskipahöfn og þar hefur 
fyrirtækið Haraldur Böðvarsson aðstöðu.  Ekki eru fyrirhugaðar neinar breytingar á 
hafnaraðstöðu Akranesbæjar í kjölfar fyrirhugaðrar stækkunar, samkvæmt 
upplýsingum bæjaryfirvalda þar.  Grundartangahöfn þjónustar iðnaðarsvæðið og 
nýtist vel sem slík. 
 
Samgöngur 
Samgöngur á fyrirhuguðu áhrifasvæði eru góðar og ekki yfir neina fjallvegi að fara.  
Með göngum um Hvalfjörð var vegalengdin milli höfuðborgarsvæðisins og 
iðnaðarsvæðisins á Grundartanga stytt úr 101 km í 44 km, og gjörbreytti möguleikum 
svæðisins til atvinnusóknar.  Höfuðborgarsvæðið og stór hluti Vesturlands er með 
tilkomu ganganna orðið eitt atvinnusvæði. Á vegaáætlun ríkisins fyrir 1998-2002 er 
gert ráð fyrir 2.415 milljónir til vegaframkvæmda á Vesturlandi á tímabilinu sem er 
um 12,8% miðað við landið í heild.  1 
 
Sökum nálægðar við höfuðborgarsvæðið þarf ekki að gera ráð fyrir frekari 
uppbyggingu flugvalla á fyrirhuguðu áhrifasvæði.  Þeir flugvellir sem til staðar eru 
munu áfram nýtast eins og verið hefur, aðallega fyrir flugáhugafólk.  
 

3.9  Landnýting 
Álver Norðuráls er byggt á skipulögðu iðnaðarsvæði og rúmast fyrirhuguð stækkun 
innan gildandi aðalskipulags.  Hinsvegar þarf að vinna nýtt deiliskipulag fyrir 
iðnaðarlóðina vegna stækkunarinnar.  Landsvæði til útivistar og tengt ferðaþjónustu á 
einhvern hátt kemur ekki til með að verða fyrir neinni röskun vegna stækkunarinnar. 
Eins og fram kemur í matsskýrslu mun núverandi þynningarsvæði ekki breytast nema 
lítillega til norðausturs og því verður ekki breyting á landnotkun frá því sem verið 
hefur. 
 

3.10  Mannlíf og lífshættir 
Mannlíf á Vesturlandi mótast í upphafi fyrst og fremst í tengslum við landbúnað og 
sjávarútveg.  Skipta má svæðinu upp eftir því hvernig atvinnulíf mótar svæðið, en á 
Akranesi og í Borgarfjarðarsýslu hefur sjávarútvegur og iðnaður haft mikil áhrif á 
svæðið á meðan landbúnaður og þjónusta hefur haft mikil áhrif í Mýrarsýslu.  
Uppbygging iðnaðar hefur haft jákvæð áhrif á mannlíf á Vesturlandi, sér í lagi á 
Akranesi.  Starfsemin hefur haft jákvæð áhrif á meðaltekjur svæðisins og skapað 
þannig íbúunum betri lífsskilyrði en ella. 
Auknir aðflutningar ásamt hærri tekjum munu stuðla að fjölbreyttara mannlífi og efla 
hvers kyns félags- og menningarstarfsemi.  Stefna Norðuráls í starfsmannamálum 
hefur einnig áhrif á lífshætti starfsmanna eins og t.d. sú stefna að bjóða uppá 62 ára 
starfslokaaldur.   
 
 
 
 

                                                           
1 Jaðarbyggðir á Vesturlandi, bls. 17 

4. NIÐURSTÖÐUR OG NAUÐSYNLEGAR AÐGERÐIR 
 
Í þessum kafla eru dregnar saman niðurstöður og fjallað um hugsanlegar aðgerðir 
þeirra aðila er málið varða í kjölfar áætlana um stækkun álvers Norðuráls í allt að 
300.000 tonna framleiðslu. 

4.1 Niðurstöður 
 
Framkvæmdartími 
Búast má við tímabundinni spennu á framkvæmdatíma enda gert ráð fyrir að um 570 
manns muni vinna að framkvæmdum þegar mest verður.   Ekki hefur verið samið um 
afhendingu orku og mun orkuframleiðandi sjálfur gera grein fyrir mati á 
umhverfisáhrifum sinna framkvæmda í eigin skýrslu. Viðræður standa yfir við 
Landsvirkjun um möguleika á afhengingu raforku frá fyrirhuguðum vatnsorkuverum 
fyrirtækisins. Þar sem um stækkun er að ræða hefur skapast mikil reynsla á svið 
framkvæmda af þessu tagi.  Eins og greinir frá munu að öllum líkindum verða settar 
upp vinnubúðir en erfitt er að segja til um þörf fyrir gistirými vegna nálægðar við 
aðliggjandi þéttbýlisstaði.  Framkvæmdartími mun hafa veruleg áhrif á verslun og 
þjónustu á svæðinu sem og á höfuðborgarsvæðinu vegna t.d. reksturs mötuneytis og 
annarar aðkeyptrar þjónustu.   
 
Rekstrartími 
Iðnaðaruppbygging á Vesturlandi hefur haft mikil áhrif á samfélagið allt, en þó  
sérstaklega á svæðið í kringum Akranes og í Borgarbyggð.  Íbúaþróun hefur verið 
jákvæð og atvinnutækifærum hefur fjölgað.  Þegar  uppbygging af þessu tagi 
einkennir byggðir breytir það afstöðu fólks mikið til þeirra aðstæðna sem það býr við.  
Jákvæðni og bjartsýni einkennir samfélagið í stað svartsýni og neikvæðni.  
Áframhaldandi uppbygging atvinnu á svæðinu mun styrkja svæðið enn frekar og 
stuðla að enn betri lífsskilyrðum fyrir íbúa þess.   
 
Uppbygging iðnaðar og annarar atvinnu á Vesturlandi hefur ekki eingöngu áhrif þar, 
heldur einnig á höfuðborgarsvæðinu, enda hægt að tala um eitt atvinnusvæði í dag, en 
talið er að 1,5 störf skapist fyrir hvert eitt starf í álverinu.  Norðurál keypti á árinu 
2001, þjónustu í um 40% tilfella af fyrirtækjum á Vesturlandi en um 60% 
annarsstaðar frá og þá aðallega af höfuðborgarsvæðinu.  Stefna fyrirtækisins er að 
leita til fyrirtækja af Vesturlandi sé þess nokkur kostur, en það skapar jákvætt viðhorf 
til fyrirtækisins og styrkir þá atvinnustarfsemi sem til staðar er.    
 
Fyrirsjáanlegt er að mönnun álversins muni ganga samkvæmt þeim áætlunum sem 
uppi eru.  Vinnuafl mun einkum koma frá nýliðum sem væntanlegir eru út á 
vinnumarkaðinn, að einhverju leiti frá öðrum atvinnugreinum, og þá einna helst 
landbúnaði og sjávarútvegi, en einnig munu  aðfluttir og fólk af atvinnuleysisskrá að 
einhverju leiti manna störf álversins.  Miðað við upplýsingar um aðflutta starfsmenn 
sem þegar eru við störf fyrirtækisins er ekki fyrirséð að álver Norðuráls muni að neinu 
leiti hafa áhrif á væntanlegt vinnuafl á Mið-Austurlandi ef af áformum Reyðaráls í 
Reyðarfirði verður.  Einungis einn starfsmaður Norðuráls hefur flutt af Mið-
Austurlandi gagngert til að hefja störf í álverinu.  Þetta sýnir umfram allt hvert 
fólksflutningar af landsbyggðinni hafa nær einvörðungu beinst á undanförnum árum, 
þ.e. til höfuðborgarsvæðisins, en þar hefur samfélagið einkennst af 
atvinnuuppbyggingu  og þenslu undanfarin ár.  Fyrir vikið hefur starfsmönnum af 

höfuðborgarsvæðinu fækkað lítillega hjá Norðuráli og starfsmenn af Vesturlandi verið 
ráðnir í stað þeirra.  Líklegt er að ef ekki næst að manna álverið með vinnuafli af 
Vesturlandi er litlum vandkvæðum bundið að ráða starfsfólk af svæðinu sunnan 
Hvalfjarðar.   
 
Það sem vegur hvað þyngst fyrir sveitarfélög og fyrirtæki á svæðinu, sem og  
framkvæmdaraðila er sú reynsla sem þessir aðilar hafa þegar öðlast og mun nýtast 
tengslum við frekari uppbyggingu Norðuráls.   
 
Hlutverk sveitarfélaga eru margvísleg.  Þau þurfa m.a. að halda úti öflugu skólastarfi, 
góðri félagsþjónustu og búa öldruðum og fötluðum viðunandi skilyrði.  Til að byggja 
upp góða þjónustu þurfa sveitarfélögin að afla sér tekna og gera það m.a. með 
fasteignagjöldum og útsvari.  Tveir litlir hreppar hafa tekjur af stórum og öflugum 
fyrirtækjum á borð við Norðurál og Íslenska Járnblendifélagið, en þjónusta er mest 
sótt til Akraness auk þess sem flestir starfsmenn koma þaðan  Það sem sveitarfélög 
sunnan Skarðsheiðar gætu gert til að efla þjónustu enn frekar og skapa þannig enn 
vænlegri búsetuskilyrði en eru í dag, er að huga að sameiningu sveitarfélaga á 
svæðinu.  Ef af sameiningu yrði myndi það gera t.d. stjórnsýsluna einfaldari svo og 
skipulagsmál svæðisins. Varðandi skipulagsmál og væntanlega aukna húsnæðisþörf á 
svæðinu hafa nú þegar allt að 400 íbúðalóðir verið skipulagðar sem ættu fyllilega að 
geta mætt þeirri fjölgun fólks sem kemur til með að verða í kjölfar fyrirhugaðrar 
stækkunar.  Það er hinsvegar í höndum sveitarfélaganna að leita lausna á 
eftirspurninni eftir leiguhúsnæði sem vissulega háir svæðinu.  Líklegt er að stærri 
verktakar muni sækjast eftir því að skipuleggja og byggja íbúðarklasa bæði til leigu og 
sölu og hefur þegar verið úthlutað einum slíkum til verktaka, þó svo framkvæmdir séu 
ekki hafnar.   
 
Álver Norðuráls hefur haft áhrif á meðaltekjur áhrifasvæðisins  sem aftur hefur áhrif á 
lífsskilyrði fólks, verslun og þjónustu svæðisins.  Meðaltekjur á Akranesi eru um 96% 
af landsmeðaltali sem hlýtur að teljast ásættanlegt.  Meðaltekjur í Borgarbyggð eru 
heldur lægri, enda til að mynda sjávarútvegur ekki stundaður þar í neinu mæli, en 
tekjur í sjávarútvegi eru fremur háar, og stórfyrirtæki í iðnaði á borð við Norðurál ekki 
til staðar í Borgarbyggð.        
 
Menntastofnanir á Vesturlandi hafa verið að eflast á undanförnum árum og má þá 
sérstaklega nefna Viðskiptaháskólann á Bifröst þar sem ekki eingöngu skólastarfið  
hefur verið að eflast heldur líka átt sér stað mikil uppbygging í kringum skólann.  
Töluverð samvinna hefur skapast á milli hinna ýmsu menntastofnanna og Norðuráls, 
sem er kjörið tækifæri til að efla tengsl og auka skilning á atvinnulífinu.  Með þessu 
móti geta skólar sótt margvíslega þekkingu á sviði tækni, þekkingar og stjórnunar sem 
nýst getur nemendum í þeirra námi, en getur einnig vakið athygli nemenda á 
fyrirtækinu sem framtíðarvinnustað.  Mikilvægt er að af fyrirhugaðri stóriðjubraut 
verði á komandi hausti í FVA, en þannig má sjá viðbrögð ungs fólks og áhuga á  
náminu og áætla betur þann fjölda sem sækjast mun eftir vinnu hjá Norðuráli þegar að 
fyrirhugaðri stækkun kemur.     
 
Áframhaldandi uppbygging atvinnu og þjónustu á svæðinu eykur líkurnar á því að 
atvinnutækifærum fyrir konur fjölgi.  Ef atvinnumöguleikar eru í boði fyrir bæði 
kynin eykur það líkurnar á því að fjölskyldur setjist að til frambúðar þar sem bæði 
kynin starfa að jafnaði úti á vinnumarkaðinum.  Konur eru færri á Vesturlandi heldur 

en karlar eins og annars staðar á landinu nema á höfuðborgarsvæðinu þar sem þær eru 
mun fleiri. Flest ársverk á höfuðborgarsvæðinu eru í þjónustu og ríflega helmingur 
tekna svæðisins kemur úr þjónustu, en líklegt er að konur sækist einna mest eftir 
þjónustustörfum af einhverju tagi.  Norðurál gæti einnig hugað að átaki til að auka 
hlut kvenna hjá fyrirtækinu sem nú eru 14% starfsmanna.       
 
Af umfjöllun þessari má sjá að það svæði sem skilgreint hefur verið sem áhrifasvæði 
fyrirhugaðra framkvæmda, er vel í stakk búið til að takast á við frekari stækkun 
Norðuráls á Grundartanga.  Þær framkvæmdir sem þegar hafa farið fram hafa haft 
jákvæð áhrif bæði á atvinnulíf og mannlíf og styrkt innviði samfélagsins.  Fyrirséð er 
að slík þróun héldi áfram við frekara framboð á atvinnu.   

